
Diiz Chul chaan Jesucrist kuu

mkee
Mark

Juan kuu mtsowleyy
(Mt. 3:1-12; Lc. 3:1-9,15-17; Jn.1 :19-28)
1Tenzhee mod mndelo Diiz Chul chaan Jesucrist
Xgann Diox. 2 Taxal nke lo xkeets Diox kuu mkee
profet Isai, or nzhab profet:
Na taal thib zha kuu tener lo’a,
tsa to list zha leettsoo re men, par kayaa men lu.
3Nedib gan zha kwez zha thib ta yubiz ne gab zha:
“Nali bloo goo leettsoo goo par kayaa goo Zha
Nabee,

ne nali gok goo lo re kuu ntsow goo”. [Is. 40:3]

4 Tata mrolo kuu nzhab Isai, or lee Juan kuu
mtsowleyy re men mzin mndaa kwent xkiiz Diox
thib ta yubiz, ne nzhab Juanlo re men, ndoblo tsee
zha re mod kuu went kuu nak zha ne tob yek zha
xkiiz Diox, tsa tuyy Diox re falt kuu mtsow zha.
> Reta zha Jerusalén yez naro, ne re yez bzhizh
chaan yezlyu Judea, mzin re zha tsa gon zha xkiiz
Juan. Ne mndaa zha kwent re falt kuu mtsow zha,
tsa mtsowleyy Juan zha leen yoo Jordan.

6 Juan mdok lar kuu natexkwaa kon yits lad
kamey, ne naliib thib sinch yid leeyy Juan, ne kuu
nzhow Juan nak ngebeez ne kuu nzhuu Juan nak
mzin wan. 7 Or mndaa Juan kwent xkiiz Diox,
nzhab Juan:

—Mera yaad thib zha kuu mas nataak nake na,
ne neekandoblot’'n xak'n korre ditslabyid zha, tak
mas nataak zha nake na. 8 Na mtsowleyy goo kon
nit, per lee mbyi’'a tsowleyy goo, or kuu taa zha
Mbi Nayon chaan Diox lo goo.

Jesus ngokleyy
(Mt.3:13-17; Lc. 3:21-22)

9 Thib wiz mroo Jesus yez Nazaret yezlyu
Galilea, ne mzin Jesus ta ngetsowleyy Juan re men,
tsa mtsowleyy Juan Jesus leen yoo Jordan. 10 Or
mroo Jesus leen nit mwii Jesus lee lobee mzhaal,
ne lee Mbi Nayon mla dits Jesus taxal thib palom.
11 Qraaka mbin Jesus thib bos kuu mroo lobee kuu
nzhab:

—Lu nak xgann na kuu kwathoz nke leettsoon,
ne kwathoz wen nzo leettsoon nen lu.

Maxuuy ngwalaaz gakedi Jesus
(Mt.4:1-11; Lc. 4:1-13)

12 Tsa lee Mbi Nayon chaan Diox mndeno Jesus
thib ta yubiz. 13 Tya ngoo Jesus chop gal wiz, ne
chop gal yaal xid re maa nayii. Tsa lee Maxuuy
ngwalaaz gakedi Jesus tyen welt, tsaraa lee re
mandad chaan Diox mkenap Jesus.

Jesus mndaa kwent xkiiz Diox yezlyu Galilea
(Mt.4:12-17; Lc. 4:14-15)

14 Leettsa ngoo Juan tsib lee Jesus ngwa yezlyu
Galilea, ne mndaa Jesus kwent Diiz Chul chaan
Diox. 15 Ne nzhab Jesus:

—Mzin gaxa wiz kuu lee Diox nabee lo goo.
Btsee goo mod went kuu nak goo, ne gwalaaz goo
Diiz Chul chaan Diox.

Jests mrez thap zha kuu niit mbel
(Mt.4:18-22; Lc. 5:1-11)

16 Leettsa ndiy Jesus roo nitdoo yezlyu Galilea,
tsa mwii Jesus Simun ne wets Simun kuu le Ndres,
lee rop zha ngegobi yex zha leen nitdoo, tak zha
niit mbel nak zha rop zha. 17 Ora nzhab Jesus lo
rop zha:

—Bteke goo dits'n, tsa tsow'n gak goo zha kuu
niit men par Diox.

18 Oraaka mlaa rop zha yex zha ne mndeke zha
dits Jesus.

19Ne nda Jesus mas kwat, tsa mwii Jesus Santiag
ne Juan kuu nak rop xgann Zebedeo, re zha nzo
leen kano ngeyib yex. 20 Tsa mrez Jesus rop zha’a,

ne oraaka mlaa zha xut zha Zebedeo kuunzo leen
kano kon re mos, ne mndeke rop zha dits Jesus.

Thib mbyi kuu nzo mbi fyer leettsoo
(Lc.4:31-37)

21 Ne mndaab Jesus kon re zha yez Capernaum
wiz kuu nzhool re zha Israel 1o Diox, ne ngwa re
zha ta nkaltaa re men nteed xkiiz Diox, tsa mndelo
Jesus mloo lo re men kuu nzi tya. 22 Kwathoz
mzegey leettsoo re zha naa xomod mloo Jesus lo
re zha, tak kon yalnabee mloo Jesus lo re zha, ne
mloot Jesus taxal nloo re maestr chaan ley. 23 Ne
tyando thib mbyi kuu nzo mbi fyer leettsoo, ne lee
zha’a mretsyath, ne nzhab:

24 —;Kwan nlaaza kon nee Jesus zha Nazaret?
¢Chundyaada luuzha nee? Nen cho naka. Lu nak
Zha kuu Nayon lo Diox.

25 Oraaka mkox mbi fyer lo Jesus, ne nzhab
Jesus:

—iBtow roo’a, ne broo leettsoo mbyi ree!

26 Tsa lee mbi fyer mtsow mlen zha’a yizguthye
ne mretsyath mroo leettsoo zha. 27 Ne reta zha
kuu nzi tya kwathoz mzegey leettsoo zha, ne
mnaabdiz zha lo altaa zha, ne nzhab zha:

—iNeeka mas ter wii'aa koree! ;Kwan koree? Zha
ree nloo pur kuu kub, ne nabee zha lo re mbi fyer

ne nzhone diiz lo zha. y
28 Tsa kwathoz ney mraats diiz re kuu mtsow

Jesus dita yezlyu Galilea.

Jesus mtegwe xnaatsaap Pey
(Mt.8:14-15; Lc. 4:38-39)

29 Leettsa mroo re zha Jesus leen yuu ta nkaltaa
re zha Israel, tsa ngwa Jesus kon Santiag ne Juan
liz Simun rop Ndres. 30 Tsa nzhab re zha lo Jesus
lee xnaatsaap Simun, nax loluun ndak xlee. 31 Ora
mbig Jesus ne mzhen Jesus yaa zha ne mlit Jesus
zha, oraaka mroo xlee zha, ne mndaa zha kuu
mdow re zha.

Jesus mtegwe kwathoz zha or ndebix wiz
(Mt.8:16-17; Lc. 4:40-41)

32 Or ndekowa yezlyu, tsa lee re men myaadno
re mbyiz ne re zha kuu nzo mbi fyer leettsoo
lo Jesus. 33 Ne dita yez mkaltaa roo yuu ta ndo
Jesus. 34 Tsa mtegwe Jesus re mbyiz, ne mloo Jesus
kwathoz re mbi fyer kuu nzo leettsoo re men. Ne
mndaat Jesus diiz gatediz re mbi fyera, tak ne’are
mbi fyera naa cho nak Jesus.

Jestuis mndaa kwent xkiiz Diox ta nkaltaa re men
(Lc.4:42-44)

35 Ne zhaaraa na ngwache Jesus, ne ngwa Jesus

thib ta wan ta nagan, ta nlaaz Jesus to thita Jesus,

tsa tediz Jesus kon Diox. 36 Tsa lee re altaa Simun
ngwakwaan Jesus. 37 Ne or mzal Jesuslore zha, tsa
nzhab zhalo Jesus:

—iReta men ngekwaana!

38 Per lee Jesus nzhab lo re zha:

—Nda goo re’aa re yez kuu nzi gaxta nzhee, tsa
tan kwent xkiiz Diox lo re zha kuu nzo tya, tak par
kona ndyal'n.

39 Ne mndaa Jesus kwent xkiiz Diox ta nkaltaa
re zha Israel dita yezlyu Galilea, ne mloo Jesus re
mbi fyer kuu nzo leettsoo re zha.

Jesus mtegwe thib mbyi kuu ndeye kwerp
(Mt.8:1-4; Lc. 5:12-16)

40 Tsa myaad thib zha kuu ndeye kwerp lo Jesus,
ne mtobxub zha lo Jesus, ne dib ndroo leettsoo zha
nzhab zha lo Jesus:

—Oslee’anlaazategwe’ana, btegwen lo yiz ree.

41Tsamlatleettsoo Jesus mne Jesus zha’a, ne kon
yaa Jesus mdiinn Jesus cho zha. Tsanzhab Jesus 1o
zha:

—Nlaz'n we’a.

42 Leeka or kuu mni Jesus lo zha, oraaka mgwe
zha, ne myaan nambi zha. 43 Tsa mteni Jesus zha,
ne mtaal Jesus zhaliz zha, 44 ne nzhab Jesus lo zha:

—Yent cho lo gaba koree, gwa lo ngwleyy ne be
gon kuu ndoblo taa thib mbyi kuu mgwe’a taxal
mnabee Moisés, tsa ne reta zha lee’a mgwe’a.

45 Per lee mbyi’a ndya ne nzhabe lo reta men,
kona ngogt raa gataab Jesus re yeza, sinke roo re
yeza mlet Jesus, ne lee re men reta yez ndyaad lo
Jesus.

2

Jesus mtegwe thib zha mthans
(Mt. 9:1-8; Lc. 5:17-26)

1Leettsa mriida chop tson wiz, tsa mretab Jesus
yez Capernaum tedib welt, ne mbin re men lee
Jesus nzo liz thib zha. 2 Kwathoz ney mkaltaa
kwaro re men tya, ne mgaat raa leen yuu gataab
neeka tedib zha, tsa mndaa Jesus kwent xKkiiz
Diox lo re men. 3 Tsaraa ndyaad thap mbyi kuu
ndyaadno thib mbyi mthans lo Jesus. 4 Ne ngogt
gabig zhalo Jesus, tak kwaro men nzi, tsa mxaal re
zha yek yuu, ne mla zha dib luun zha mthansa lo
Jesus. > Ne oraaka myeen Jesuslee re zha’anyelaaz
Diox. Tsa nzhab Jesus lo zha mthansa:

—Xgann na, mtuyya na re falta.

6 Per tya nzi tyen maestr kuu nloo xkiiz Diox,
re zha’a mtsow xgab ne nzhab: 7 “;Chebee tabaa
ndediz mbyi ree? iTaxal Diox ndediz zha! Neeka
thib men gagt kib falt beeta Diox tak kib falt.”

8 Per lee Jesus myeen naa kwan ntsow re maestr
chaan ley xgab, tsa nzhab Jesus lo re zha:

—¢Chebee tabaa ntsow goo xgab? 9 ;Kwan ntsow
goo xgab? ¢;Kwan mas nagant gap’'n lo mbyiz: “Lee
re falta myuyya”, o tegwen zha ne gap’n lo zha:

“Gwache bzhen luuna ne bte”? 10 Tsow’n koree
lo re goo, tsa ne goo lee na, Kuu Mzin Ngok Men,

nap’n yalnabee par tuy'n re falt chaan re men.
Tsanzhab Jesus lo mthans:
11 —Lo’a nin gwache, bzhen luuna ne tyee liza.

12 Oraaka lee mbyi mthansa ngwache, ne
mzhen zha luun zha ne ndya zha, ne reta zha

kuu mwii kuu ngok, kwathoz mzegey leettsoo
zha, ne mndaa zha texkix lo Diox ne nzhab zha:

—iNeeka mas ter wii’aa koree! jRe kuu thoz kuu
ntsow Diox!

Jesus mrez Levi
(Mt. 9:9-13; Lc. 5:27-32)

13 Tsa mre Jesus ngwa Jesus roo nitdoo tedib
welt; ne lee re men ngwa lo Jesus, tsa mloo Jesus
lo re zha. 14 Ne nda Jesus tut kwat, tsa mwii Jesus
Levi xgann Alfeo, thib zha kuu ntsow kobral temi
chaan yezlyu, kuu nzhax lo zha Roma, tsa nzhab
Jesus lo zha:

—Bteke dits'n.
Oraaka ngwateli Levine mndeke Levi dits Jesus.

15 Ngwalo mriid koree, lee Jesus kon re zha kuu
ngeteed lo Jesus ngwa liz Levi, ne or ndob Jesus
ngeyow Jesus liz Levi, kon tyen zha kuu ntsow ko-
bral temi chaan yezlyu ne kon re zha kuu ntsowt
kuu wen, tak kwaro men mndeke dits Jesus. 16 Tsa
lee chop tson maestr chaan ley kuu nak fariseo,
mne zha lee Jesus ndow kon re zha kuu ntsow
kobral temi chaan yezlyu, tsa nzhab re zha lo re
zha kuu ngeteed lo Jesus:

—¢Chebee nzhow zha baa, kon re zha kuu ntsow
kobral temi chaan yezlyu, ne kon re zha kuu
ntsowt kuu wen?

177Tesus mbin kona, tsa nzhab Jesus lo re zha:

—Re zha kuu ndolizt ndechet zha cho tegwe
zha, per lee re zha kuu ndoliz ndeche zha cho
tegwe zha, ndyalt'n ndyaadchez’n re zha wen, lee
na ndyal ndyaadchez re zha kuu ndab falt.

Yalnaabdiz chaan ayun
(Mt.9:14-17; Lc. 5:33-39)

18 Re zha kuu mndeke dits Juan, ne re fariseo
ntsow zha ayun, tsamas wen tediz zhalo Diox. Tsa
ngwa zhalo Jesus ne nzhab zha:

—Chebee lee re zha kuu mndeke dits Juan ne re
fariseo, ntsow zha ayun, tsa mas wen tediz zha lo
Diox, ne lee re zha’a ntsowt zha tata.

19Lee Jesus nzhab lo re zha:

—¢Chu tak wut re zha kuu nzi lo fandan, or lee
zha kuu mtseyandokalore zha? jRebeete! Tak dita
lo ndo zha kuu mtseya’a lo re zha, gagt tsow zha
ayun. 20 Per tetsin thib wiz yiib mbyi kuu mtseya’a
lo re zha, tsasi lee re zha tsow ayun, tsa mas wen

tediz zha lo Diox.
21°Neeka thib zha ngibt thib le lar kub cho lar

gox, tak mbich lar kub ne masraa nchatte lar gox.
22 Ne neeka thib zha ngot xit ub kuu kub leen gom
yid gox; tak lee xit ub kuu kub tsow ratt gom gox,
ne luuzhe gom ne lee xit ub zho, kona lee xit ub
kuu kub ndoblo yo leen gom yid kub.

Re zha kuu ngeteed lo Jestis mthop ton nzob xtil,
wiz kuu nzhoolre zha Israel lo Diox
(Mt. 12:1-8; Lc. 6:1-5)

23 Thib wiz sabd nda Jesus kon re zha kuu nge-
teed lo Jesus thib ta ndab nzob xtil, ne lee re zha
kuu ngeteed lo Jesus mndelo mthop ton nzob xtil.
24Tsa lee re fariseo nzhab lo Jesus:

—¢:Chebee ntsow re zha’a, thib kuu ndoblot

tsowaa wiz kuu nzhoolaa lo Diox?
25 Lee Jesus nzhab lo re zha:

—¢Chu ter lab goo kuu mtsow rey David, leettsa
mlann zha kon re zha kuu nda kon lee zha?



Marcos 2:26 ix Marcos 3:6

26 Mndaab zha leen liz Diox, leettsa lee Abiatar
ngok ngwleyy kuu mnabee lo reta ngwleyy, ne
ndow zha pan kuu ndoblot zha wu zha, kuu beeta
re ngwleyy ndoblo wu, ne noga mndaa zhay ndow
re zha kuu nda kon lee zha.

27Ne noga nzhab Jesuslo re zha:

—Lee wiz kuunzhoolaalo Diox mndaa Diox par
wenrid re men ne mndaat Diox wiz par nabee wiz
lo mbyi. 28 Kona na nabee lo wiz sabd, tak na nak
xgann mbyi, Kuu Mzin Ngok Men.

3

Jesus mtegwe thib mbyi kuu mbiz yaa
(Mt.12:9-14; Lc. 6:6-11)

1 Tedib welt mndaab Jesus ta nkaltaa re zha
nteed zha xkiiz Diox, ne tya ndo thib mbyi kuu
mbiz thib yaa. 2 Noga nzi thiban zha kuu ngewii,
naa chu tetegwe Jesus mbyi’a wiz kuu nzhool re
zha Israel lo Diox, tsa tak keki zha Jests. 3 Tsa lee
Jesus nzhab lo mbyi kuu mbiz yaa’a:

—Gwateli, ne bto ndrol.

4Tsa mnaabdiz Jesus lo re zha, ne nzhab Jesus:

—¢Kwan mas wen tsowaa wiz kuu nzhoolaa lo
Diox? ¢Chu ndoblo tsowaa kuu wen o kuu went?
¢Chuwentegwe men thib zha, o chu wen kuth men
thib zha?

Per lee re zha neeka thib kuu mkabt zha. > Tsa
nayii mwii Jesuslore zha kuunzilo Jesus: Ne nabil

ngoo leettsoo Jesus, tak kwathoz nad leettsoo re
zha’a, tsa nzhab Jesus lo mbyi’a:

—Bteli yaa’a.

Tsa mteli zha yaa zha, ne oraaka mgwe yaa zha
taxal tedib yaa zha. 6 Tsa mkaltaa re fariseo kon re

zha rey Herodes, tsa myaan zha diiz, naa xomod
tsow zha par kuth zha Jesus.

Kwaro men mkaltaa roo nitdoo _
7Leettsa mroo Jesus tya ne nda Jesus roo nitdoo

kon re zha kuu ngeteed lo Jesus, kwaro re zha
yezlyu Galilea kon re zha yezlyu Judéa, mndeke
dits Jesus. 8 Ne noga re zha Jerusalén yez naro, kon
zha yezlyu Idumea ngwa lo Jesus; noga ngwa re
zha kuu nzo tedib lad roo yoo Jordan, re zha yez
Tiro ne zha yez Sidon. Ngwa zha tak mbin zha re
kuu thoz kuu ntsow Jesus. 9 Tsa nzhab Jesus lo re
zha kuu ngeteed lo Jesus:

—Btolist goo thib kano par keen, tak naroob

men ndeke dits'n ne kwaro ntho remenna.
10Tak kwaro men mtegwe Jesus, ne lee re mbyiz

nzhoo Jesus, tak nlaaz zha diinn zha cho Jesus.
11 Ne or ngwii re mbi fyer kuu nzo leettsoo re
zha lo Jesus, tsa ntsow mbi fyer ntobxub re zha lo
Jesus, ne mbetsyath zha mbez zha:

—Lu nak Xgann Diox.

12 Kwathoz mkox re mbi fyer lo Jesus, ne nzhab
Jesus:

—Yent cho lo gab goo naa cho nak'n.

Jesus mli tsiibchop zha
(Mt.10:1-4; Lc. 6:12-16)

13 Tsa mkendab Jesus yek thib yii, ne mrez Jesus
re zha kuu nlaaz Jesus, ne ngwa re zha lo Jesus.
14 Tsa mli Jesus tsiibchop zha par kwin kon Jesus,
ne par taal Jesus zha yataa zha kwent xkiiz Diox.
15 Ne mndaa Jesus yalnabee lo re zha, tsa koo zha
re mbi fyer kuu nzo leettsoo re men. 16 Tsiibchop
re zha ree nak re zha kuu mli Jesus:

Simun (kuu mtob le Jesus Pey),

17 Santiag ne Juan (rop zha ree nak xgann Zebe-
deo, kuu mtob le Jesus Boanerges, diiz ree
nak: “Zhiinn bel bti”);

18 Ndres,

Lip,

Bartolomé,

Mateo,

Mach,

Santiag (zhiinn Alfeo),

Tadeo,

Simun (kuu ngoo xid partid Cananita),

19 ne Judas Iscariote (kuu mndaa Jesus lo yalguth).

Zha kuu ngode lo Mbi Nayon chaan Diox
(Mt.12:22-32; Lc. 11:14-23; 12:10)

20 Ne mndaab Jesus kon re zha kuu ngeteed lo
Jesus leen thib yuu, ne tedib welt kwathoz men
mkaltaa lo Jesus, ne neeka myobt gawu re zha.
21Ne mbinre zhaliz Jests kona, tsa ngwa zha gaxii
zha Jesus, tak nzhab zha:

—Mbix yek Jesus.

22 Ne lee re maestr chaan ley kuu mroo
Jerusalén nzhab:

—Wlipaa yalnabee chaan Beelzebu nap Jesus,
ne kon yalnabee chaan Beelzebu ngoo Jesus re
mbi fyer.

23 Tsa mrez Jesus re zha ne mni Jesus lo re zha
kon diiz nanzee, ne nzhab Jesus:

—¢Xomod koo Maxuuy leeka lee Maxuuy Max-
uuy? 24 0Os lee thib yez nzhak chop tant ne ngyo
leeka re zha, xegt yeza naroob. 25 Ne noga o0s
leen thib yuu nzhak chop zha, ne ngyo leeka re
zha, reta zha kuu nzo leen yuu’a xegt zha naroob

tyemp. 26 Kona os lee Maxuuy yo kon leeka lee
Maxuuy, xegt yalnabee chaan Maxuuy naroob
tyemp, gaxta ndo luzhe.

27°Ne leeka tata gagt tab thib zha leen liz thib
zha ney, os ter liib zha zha, tsa tak lowann zha re

chaan zha. _ o
28 "Wlipaa na nin, tekib Diox relota falt kuu

ntsow men, asta kuu ngode men Diox. 29 Per lee re
zha kuu ngode lo Mbi Nayon chaan Diox, thitanax
tuyyt Diox falta neeka mas.

30 Tata nzhab Jesus lo re zha, tak lee re zha
nzhab mbi fyer nzo leettsoo Jesus.

Xnaa Jesus ne re wets Jesus
(Mt. 12:46-50; Lc. 8:19-21)
31Tyamzin xnaa Jesus kon re wets Jesus, ne mlet
re zha roo yuu, tsa mtaal zha thib zha ngwachez
Jesus. 32 Ne lee re zha kuu nzi re ladta lo Jesus
nzhab lo Jesus:
—Lee xnaa’a ne re wetsa nzi lee ndiy nkwaana.
33 Lee Jesus mkab ne nzhab:
—¢Cho nak xnaan ne re wets'n?
34 Tsa mwii Jesus lo re zha kuu nzi re ladta lo
Jesus, ne nzhab Jesus:

—Re zha ree ndak’n taxal xnaan ne re wets'n.
35 Tak reta zha kuu ntsow kuu nlaaz Diox, zha’a
nak wets’n, btan na ne xnaan.

4

Kwent nanzee chaan zha ngo bin lo yu
(Mt. 13:1-9; Lc. 8:4-8)
1 Tedib welt mndelo Jesus mloo Jesus lo naroob
men roo nitdoo, tak kwathoz zha mkaltaa roo
nitdoo, tsa mke Jesus leen thib kano, ne mndob

Jesus leene 1o nitdoo. Ne lee re men mrin roo
nitdoo. 2 Tsa mloo Jesus tyen kuu lo re men kon
diiz nanzee.

Ne nzhab Jesus:

3—Kenza goo kwent kuu tan lo goo. Thib welt
lee thib zha mroo ndalo bin. 4 Leettsa ngego
zha bin, thib nete mla roo net, ne myaad re min
ndowe. 5 Tedib nete mla xid ke, ta lut yu nzo. Ne
neyta mlene tak lut yu nzib ditse. 6 Per leettsa
mla be, tee mgole ne mbize tak yent naroob lozhe.
7 Tedib nete mla xid yits, ne lee yits mzhen ne
mluux yitse, ta mod mndaate xle. 8 Per lee tedib
nete mla lo yu naal, mlene ne mzhene ne mndaay
xle. Thib nete mndaa galbtsii bin por thibka bin,
lee tedib nete mndaa tson gale, ne lee tedib nete
mndaa thib gayooy. Thaa nak kwent.

9Ne nzhab Jesus:

—iOs lee goo ndob nza goo, ndoblo yen goo
koree!

Chebee mni Jesus kon diiz nanzee
(Mt.13:10-17; Lc. 8:9-10)

10Leettsa myaan Jesus kon re tsiibchop zha kuu
ngeteed lo Jesus, lee chop tson zha kuu nzi gax
mnaabdiz lo Jesus, naa xomod nak kwent kuu
mndaa Jesus. 11 Tsa nzhab Jesus:

—Diox mzhyal ne goo naa xomod nak re kuu
nzogaats kuu nak chaan Diox, tsa ne goo xomod
nabee Diox. Perleelore zha kuunlaaztteke dits'n,
pur diiz nanzee nin lo zha. 12 Tegal wii zhay ne
yent zha kuu ngwii zha, ne tegal gon zhay per
yent zhay, ta mod nyent zha xkiiz Diox ne nyelaazt
zhay, tsa tuyyt Diox re falt zha.

Xomod nak kwent chaan zha kuu ngo bin lo yu
(Mt.13:18-23; Lc. 8:11-15)

13 Tsa nzhab Jesuslo re zha:

—¢0s nyent goo koree? ;Xomod yen goo tedib
nete? 14 Lee zha kuu ngoo bin nak taxal thib zha

kuu ndaa kwent xkiiz Diox. 15 Thib net men nak
taxal bin kuu mla roo net. Leettsa nzhon zha xkiiz
Diox, tsa nyaad Maxuuy nkib xkiiz Diox leettsoo

zha, taxal nak bin kuu ndow min roo net. 16 Tedib
net zhanak taxal bin kuu mla xid ke, kwathoz wen
nyoo leettsoo zha or nzhon zha xkiiz Diox. 17 Re
zha’anak taxal thib ya kuuyentlozh, ta mod nxegt
zha, ne leettsa nzin thib yalti lo zha o ndreke zha
dits zha, tak nyelaaz zha Diox, tsa tee nlaa zha

Diox. 18 Tedib net zha nak taxal bin kuu mla xid
yits, nzhon zha xkiiz Diox, 19 per kwathoz ntsow

zha xgab re kuu yezlyu ree, ndablaaz zha temi,
ne reta kwaa yezlyu ree, kona nak kuu nkedi zha,

re koree nluux xkiiz Diox leettsoo zha. Re zha’a
nak taxal ya kuu ndaat xle. 20 Per lee re zha kuu

nak taxal bin kuu mla lo yu naal. Nzhon zha xkiiz
Diox, ne nkayaa zhay kon dib ndroo leettsoo zha,
re zha’a nak taxal bin kuu mndaa galbtsii bin por
thibka bin, taxal bin kuu mndaa tson gal bin ne
taxal bin kuu mndaa gayoo bin.

Kwent chaan xni
(Lc.8:16-18)

21Noga nzhab Jesus:

—Neeka thib zha nkeet thib kandil ne ntow
zhay kon thib zhibey, o ngoo zhay xann luun,
sinke lee zha ntobe thib ta ya ndab, tsa nteniy.
22 Tak yent thib kuu nagaats kuu loot, ne yent thib

kuu xlaan kuu net men. 23 j0slee goondob nza goo
ndoblo yen goo koree!

24Noga nzhab Jesus:

—Wen kenza goo reta kuu nin. Leeka taxal
ntsow goo lo re taben goo, tataka rid goo, ne asta
masraa kuu rid goo. 25 Tak lee zha kuu nap kwaa,
masraay kayaa zha, per lee zha kuu yent kuu nap,
asta lut kuu nap zha teyiibe lo zha.

Kwent xomod nzhen bin

26 Noga nzhab Jesus:

—Nalor tan tedib kwent, tsa ne goo xomod nak
leettsa nabee Diox leettsoo men, leey nak taxal
thib bin kuu ngo zha lo yu. 27 Tegal nzhat zha
0 naxna zha, tse ne yaal lee bin nlen ne nzhen,
per net zha naa xomod nzhene. 28 Leeka yezlyu
nxeene. Ner nlen Kkottse, tsaraa nziib gatte, nla
doy, nziib kwate ne nla yattse. 29 Ne bluz leettsa
nzhatslay, tsa nthop zhay, tak mzina wiz dope.
Tbaa nak kwent.

Kwent chaan mbiz mostaz
(Mt.13:31-32; Lc. 13:18-19)

30Noga nzhab Jesus:

—Nal tan tedib kwent lo goo, tsa ne goo xomod
nak leettsa nabee Diox leettsoo men. 31 Leey nak
taxal thib mbiz mostaz, mbiz mostaz nak thib

mbiz kuu mas lut lo re mbiz kuu nzhann men.
32 Leettsa nyelo nzhann mene, nlene nzhene ne

nziib tyen zhite, ne ndaay xkal, ne asta ndyaad re
min ndexkwaa lyaat loy. Thaa nak kwent.

Tenzhee mod mndaa Jesus kwent nanzee
(Mt. 13:34-35)

33 Kon tyen kwent nanzee mloo Jesus xkiiz Diox
lore men. TatamniJesuslore men asta plotha kuu
takta yenre mene. 34¢Leettsa niJesuslore men pur
nanzee niJesus, per leettsa nyaan Jesus konre zha
kuu ngeteed lo Jesus, tsaraa nambi ni Jesus lo re
zha.

Mbi ne nitdoo nzhon diiz lo Jesus
(Mt.8:23-27; Lc. 8:22-25)

35 Leeka wiza or mbix wiz, tsa nzhab Jesus lo re
zha kuu ngeteed lo Jesus:

—Nda goo re’aa tedib lad roo nitdoo.

36 Tsa mlaa re zha reta men kuu nzi tya, ne
mkendab re zha leen kano kuu ndob Jesus. Ne
noga nzi techop tson kano tya. 37 Ne leettsa nda re
zha lo nitdoo, tsa mndelo ngoth thib mbi thoz lo
nitdoo, ne mndelo mbi mchop mbi kano, ne asta
ndaab nit leen kano. 38 Ne lee Jesus naxat par ya
xann kano, ne mtob Jesus thib xkoog Jesus yek
Jesus. Tsa lee re zha kuu ngeteed lo Jesus mloo
mkaal lo Jesus, ne nzhab re zha:

—Maestr, ¢chundatleettsoo’a merlowgwaaleen
nitdoo?

39 Oraaka ngwache Jestus ne mkox mbi ne nitdoo
lo Jesus, ne nzhab Jesus:

—iKeeta bi! jZheta gok!

Ne lee nitdoo zheta ngok.

40Tsa nzhab Jesuslo re zha kuu ngeteed lo Jesus:

—¢Chebee kwathoz nzeb goo? ¢Chu ntsow goo
xgab lee Diox nkenapt goo?

41 Kwathoz mzegey leettsoo re zha ne kwathoz
mzeb zha, ne nzhab zha lo re altaa zha:

—¢:Cho nak zha ree? ;Chebee asta mbi ne nitdoo
nzhon diiz lo zha?

Thib zha yez Gadara kuu nzo mbi fyer leettsoo
(Mt. 8:28-34; Lc. 8:26-39)

1 Ne leettsa mzin re zha tedib lad roo nitdoo
yezlyu chaan re zha Gadara. 2 Leettsa mla Jesus
leen kano, tsa mbig thib zha kuu nzo mbi fyer
leettsoo lo Jesus, zha’a ndende leen re kelyoo, ta
nkaats zha re zha nguth. 3 Ne leen re kelyoo ta
nkaats zha re zha nguth, tya mtsow zha’a taxal liz
zha. Ne yent cho ntsow gan liib zha neeka kon
kaden. 4 Tyen welt mliib zha zha’a kon kaden, per
lee zha’a mchuug kaden ne yent cho nye lo zha.
5 Tse ne yaal ndende zha leen re kelyoo ne leen
yii, mbetsyath zha, ne leeka lee zha ngin zha zha
cho re ke. ¢ Tith raa ngwani Jesus lo zha, oraaka
mrezhonn zha mbig zha ne mtobxub zha lo Jesus.
7-8 Tsa nzhab Jesus:

—Mbi fyer broo leettsoo zha ree.

Tsa dib gan zha mretsyath zha ne nzhab zha:

—TJesus. jXgann Diox kuu ndob yibaa! jKwan
nlaaza kon nee! Naab’n lo’a tetita nee, leettsa ter
tsin wiz kuu teti’a nee.

9Tsa mnaabdiz Jesus lo zha, ne nzhab Jesus:

—¢Cho ble’a?

—Nee le kwathoz, tak kwathoz tyen nee
—nzhab zha.

10 Lee re mbi fyer kwathoz mnaab lo Jesus, tsa
koot Jesus re mbi fyera yezlyu’a. 11 Ne gax chu yii
tya nzi naroob nguch ngeyow. 12 Tsa lee re mbi
fyera kwaro mnaab lo Jesus, ne nzhab:

—Taal nee lo re nguch baa, ne taa diiz tab nee
leettsoo re maa baa.

13 Tsa mndaa Jesus diiz mndaab re mbi fyera
leettsoo re ngucha. Ne nzhak teeka chop mil
nguch, tsa mrezhonn re maa ne mrethin maa roo
kedoo, ne mlamaaleennitdoo ne ngwaap maa nit.

14Ne lee re zha kuu nkenap re ngucha, mzhonn
ngwalo diiz 1o re zha yez kuu ngok, ne noga nzhab
zhay lo re zha kuu nzi wan. Tsa ngwatwii re
zha yez naa kwan ngok. 15 Leettsa mzin re zha
ta ndo Jesus, tsa mwii zha mbyi kuu ngoo mbi
fyer leettsoo, ndoba nok xab ne mgwe’a mbyi, ora
mzeb re zha. 16 Ne lee re zha kuu mwii kuu ngok
kon mbyi kuu ngoo mbyi fyer leettsoo’a, ne kuu
ngok kon re nguch, nzhab zhay lo re altaa zha.
17Tsa mnaab re zha yeza lo Jesus ne nzhab zha:

—Broo nzhee. ] _
18 Ne leettsa mretab Jesus leen kano tedib welt,

lee zha kuu ngoo mbi fyer leettsoo’a, mnaab lo
Jesus ne nzhab:

—Laa’a teken ditsa.
19 Per lee Jesus mzhyalt, ne nzhab:

—Tyee liza lo re zha liza, ne guz re kuu mtsow
Zha Nabee lo’a, ne xa mlat leettsoo zha mne zha

20 Tsa ndya zha ne nzhab zha re kuu mtsow
Jesuslo zha, lo re zha re tsii yez kuu nak Decapolis,
ne reta zha re yeza mzegey leettsoo.

Jesus mtegwe thib ngot ne mterobanrtsaap Jairo
(Mt. 9:18-26; Lc. 8:40-56)

21 Leettsa ngwalo mriid Jesus tedib lad roo nit-

doo, myaanka Jesus leen kano, ne naroob men

mkaltaa lo Jesus roo nitdoo. 22 Tsa mzin Jairo thib

zha kuu nataak ta nkaltaa re zha kuu nteed xkiiz
Diox, ne or mwii zha Jesus, mtobxub zha xann nii

Jesus, 23 ne kwaro mnaab zha lo Jesus, ne nzhab

zha:
—Lee rtsaap’n mer gath. De toba yaa’a dits

nzaa, tsa gwe nzaa ne ban nzaa.

24 Tsa ngwa Jesus kon lee zha, ne naroob men
mndeke dits Jesus, ne kwathoz nzhoo re men
Jesus. 25 Ne xid re mena ndyaad thib ngot mbyiz,
kuu nda’a tsiibchop liin nlath ren leettsoo, 26 ne
kwathoz ndakti zha, reta temi zha kuu nap zha
mluuzha zha lo re doctor, ne ngwet zha, leel
masraa mndezhoo yiz kuu ndak zha. 27 Ne leettsa
mbin zha re kuu ngetsow Jesus, tsa mndaab zha
xid re men kuu nzi lo Jesus, ne mzin zha par dits
Jesus ne mdiinn zha xab Jesus. 28 Tak mtsow zha
xgab: “Os leen diinn na xab Jesus, tegwen”. 29 Ne
or mdiinn zha xab Jesus, oraaka mlet kuu nlath
ren leettsoo zha, ne myeen zha lee zha mgwe’a
lo yiz kuu ndak zha. 30 Oraaka myeen Jesus lee
Jesus mtegwe thib zha kon yalney chaan Jesus, tsa
mtsere lo Jesus, ne mnaabdiz Jesus lo re zha kuu
ndeke dits Jesus, ne nzhab Jesus:

—¢Cho mdiinn xab’n?

31Lee re zha kuu ngeteed lo Jesus nzhab:

—¢Chu ngwiita re ladta nzhoo zha lu? Ne naab-
diza: “¢Cho mdiinn xab’n?”

32 Per lee Jesus mwii re ladta, naa cho kuu mdi-
inn xab Jesus. 33 Tsa lee ngota kwathoz mzeb, tak
tata nzhab Jesus, oraaka mbig ngot ne mtobxub
ngot lo Jesus, ne nzhab ngot kuu wli. 3¢ Tsa nzhab
Jesus lo ngot:

—Rtsaap’'n, tak ngwalaaza na kona mgwe’a.
Wen tyee yat leettsoo’a, tak mgwe’a lu lo yiz kuu
mzhaaka.

35 Bee ngenika Jesus, lee chop tson zha liz Jairo
mzin, nzhab lo Jairo:

—Nguthartsaapa. ;Chebee ngenikalulo maestr?

36 Per lee Jesus mbin kona, tsa nzhab Jesus lo
Jairo:

—Tsebta. Anta gwalaaz xkiz'n kon dib ndroo

leettsoo’a. o _ )
37Ne mndaat Jesus diiz gateke choraa dits Jesus,

beeta Pey, Santiag ne Juan wets Santiag. 38 Or
mzin re zha liz Jairo, tsa mwii Jesus lee re zha kuu
nzitya nzhonn ne mbetsyath. 39 Tsa mndaab Jesus
leen yuu, ne nzhab Jesus:

—¢Chebee kwathoz nkee goo bi ne nzhonn goo?
Ngutht nzaa, beeta naxat nzaa.

40 Tsa mzhizno re zha kuu nzi tya Jesus, per lee
Jesus mnabee mroo reta zha leen yuu, ne mndeno
Jesus xnaa nzaa, xut nzaa ne re yon zha kuu
ngeteed lo Jesus, tsa mndaab re zha leen yuu ta
nax nzaa. 41 Tsa mzhen Jesus yaa nzaa ne nzhab
Jesus lo nzaa:

—Talita kumi. (Diiz ree nak: “Nzaa, lo’a nin,
igwache!”)

42 Oraaka ngwache nzaa ne mnde nzaa, ne lee
nzaa nap tsiibchop liin. Ne reta zha kuu mwii
kona kwathoz mzegeyleettsoo zha. 43Perlee Jesus
mnabee lo re zha, ne nzhab:

—Yent cho lo gab goo kuu ngok.

Noga nzhab Jesus lo zha:

—Taa goo kuu wu nzaa.

6

Jesus ngwa yezlyu Nazaret
(Mt. 13:53-58; Lc. 4:16-30)

1Mroo Jesus tya ne ndya Jesus laz Jesus, kuu nak
Nazaret, kon re zha kuu ngeteed lo Jesus. 2 Leettsa
ngok wiz sabd, wiz kuu nzhool re nee kuu nak
zha Israel lo Diox, tsa mloo Jesus lo re men, ta

nkaltaa zha nteed zha xkiiz Diox. Ne kwathoz
mzegey leettsoo re zha mbin zha kuu nzhab Jesus,

tsa nzhab zha lo altaa zha:
—c¢Pangwateed zha ree re kuu nzhaak zha? ¢Ne

chomndaayalnzhaaklo zha? jKonanzhaak ntsow
zha re kuu thoz kuu gagt tsow re men yezlyu ree!
3 izha ree nak karpinter zhiinn Mari! jNe re wets
zha nak: Santiag, Che, Judas ne Simun ne re btan

zhanzilo’aa nzhee! .
Kona nataagt Jesus lo re zha, ne nzhont zha diiz

lo Jesus.

4Tsa nzhab Jesus lo re zha:

—Lee re profet kuu ntaal Diox nataak zha reta
ta, per lee laz zha ne lo re zha liz zha nataagt zha.

>Kona ngogt gatsow Jesus kwaro kwaa laz Jesus,
beeta chop tsonta zha mxoob Jesus yaa Jesus yeke
ne mtegwe Jesus zha. 6 Kwathoz mzegey leettsoo
Jesus, mne Jesus lee re tawlaz Jesus nyelaazt Jesus.
Tsa mroo Jesus tya ne ngwa Jesus re yez kuu nzi
gaxta tya, ne mloo Jesus lo re men.

Jesus mtaalre zha kuu ngeteed lo Jesus yataa zha
kwent xkiiz Diox
(Mt. 10:5-15; Lc. 9:1-6)
7Tsa mrez Jesus re tsiibchop zha kuu ngeteed
lo Jesus, ne mtaal Jesus chopga chopga zha, ne
mndaa Jesus yalnabee lo re zha, tsa koo zha mbi
fyer leettsoo re men. 8 Noga nzhab Jesus lo re zha:
—Be goo thibka aga ne yent raa kwan gwe goo,
neeka bols, neeka kuu wu goo ne neeka temi.

9 Anta labyid kuu nke nii goo be goo, ne ndoblot
gwe goo chop net xab goo.

10Ne noga nzhab Jesus lo re zha:

—Loka yuu ta tsin goo, tya kwet goo, asta leettsa
bigootya. 11 Ne os thib ta kayaat zha goo, ne neeka
tyalt zha gon zha xkiiz goo, broo goo tya ne btsib
goo yuyaaz kuu mke nii goo, tsa ne re zha yeza lee
re zha’a went nak, tak mkayaat zha goo.

12Ne mroo re zha ngwataa zha kwent xkiiz Diox
ne mbez zha, btsee goo mod went kuu nak goo ne
btob yek goo xkiiz Diox. 13 Noga mloo zha kwaro
mbi fyer leettsoo re men, ne mndaab zha aseyt re
mbyiz ne mtegwe zha re mbyiz.

Xomod nguth Juan kuu mtsowleyy re men
(Mt. 14:1-12; Lc. 9:7-9)

14 Ne lee rey Herodes mbin re kuu ntsow Jesus,
tak reta ta nyath re kuu ntsow Jesus.

Tsa nzhab rey Herodes:

—Juan kuu mtsowleyy mroban, tata mod
nzhaak ntsow zha re kuu gagt tsow re men yezlyu
ree.

15Lee tedib net zha mbez:

—Lee zha nak Li kuu ngok profet ndala.

Ne tedib net zha nzhab:

—Lee zha nak thib re profet kuu ngoo ndala.

16 Or mbin rey Herodes re kona, tsa nzhab rey
Herodes:

—iLee zha nak Juan kuu mtaal’n mchuug zha
yek, ne nal mroban zhal!

17 Tak kwent chaan Herodias, mnabee rey
Herodes mzhen zha Juan, mliib zha Juan kon
kaden ne mloo zha Juan tsib. Herodias nak tsaal

Lip wetsrey Herodes. Per lee rey Herodes nak rop
Herodias. 18 Ne lee Juan nzhab lo rey Herodes:

—Went keno’a tsaal wetsa.

19 Kona mnayii Herodias mne Juan, ne nlaaz
Herodias kuth Juan, per gagt tsow zhay. 20 Tak
nzeb rey Herodes ne Juan, noga ne rey Herodes
lee Juan nak thib mbyi wen ne nayon lo Diox,
kona nkenap rey Herodes Juan. Ne or kuu nkenza
rey Herodes xkiiz Juan net rey Herodes naa kwan
tsow rey Herodes, ne kwathoz nyow leettsoo rey
Herodes nzhon xkiiz Juan. 21 Per mtsow rey
Herodes thib ani naro, leettsa mzaal rey Herodes
liin, ne mrez rey Herodes re zha kuu nabee lo
yezlyu, re zha kuu nabee lo thib mil soldad ne re
zha kuumasnataak kuunabee yezlyu Galilea. Tsa

lee Herodias mwii tak tsow Herodias thib kwaa.
22 Tsa lee rtsaap Herodias mndaab ta nzo ani ne

mkani, ne kwathoz myow leettsoo rey Herodes ne
re zha kuu nzi tya xa mkani nzaa, tsa nzhab rey
Herodes lo nzaa:

—Bnaab loka kuu nlaaza lon, ne lee na tay.

23Ne mtselo rey kruz ne nzhab rey:

—Loka kuu naaba na taay, ne asta garol yezlyu
ta nabeen tatan lo’a nzhab rey.

24 Ora mroo nzaa ne mnaabdiz nzaa lo xnaa
nzaa, ne nzhab nzaa:

—¢Kwaan naab'n?

Lee xnaa nzaa nzhab:

—Bnaab yek Juan kuu ntsowleyya.

25 Oraaka nda nzaa ta ndob rey, ne nzhab nzaa
lorey:

—iNalorka nlaz'n taa’a yek Juan kuu ntsowleyya
lon leen thib yann!

26 Or mbin rey kona, kwathoz nabil ngoo
leettsoo rey, tak mtselo rey kruz nzhab rey lee rey
tsowe, ne reta zha kuu nzi lo ani mbin kuu nzhab
rey, kona ngogt raa gatsee rey xkiiz rey. 27 Oraaka
mtaal rey Herodes thib soldad, tsa yaxii soldad
yek Juan. 28 Tsa lee soldad ngwa leen tsib mga yek
Juan, ne mloo zhay leen thib yann, ne ndyaadno
zhay ne mndaa zhay lo nzaa, ne lee nzaa mndaay
lo xnaa nzaa.

29 Or mbin re zha kuu ngeteed lo Juan lee Juan
nguth, tsangwanaab zha kwerp Juan mkaats zha.

Jesus mndaa kuu ndow gaay mil men
(Mt.14:13-21; L¢. 9:10-17; Jn.6 :1-14)

30 Tsaraa lee re zha kuu ngeteed lo Jesus kuu
noga le apostl, mkaltaa kon Jesus, ne mndaa re zha
kwent re kuu mtsow zha ne re kuu mloo zha lo re
men. 31 Tsa nzhab Jesus lo re zha:

—De goo, nda goo anta lee’aa thib ta yent men,
tsa roxkwanaa lut.

Tak kwaro men nda ndyaad ne neeka yobt wu
re zha. 32 Tsa ngoo Jesus beeta kon re zha kuu
ngeteed lo Jesus leen kano, ne ndya re zha thib ta
yent men. 33 Ne naroob men mwii lee re zha nda,
ne mlebee re men Jesus; tsa reta men re yez nda
par tya, ne ner re mena mzin nake Jesus kon re
zha kuu ngeteed lo Jesus. 34 Leettsa mla Jesus leen
kano, mwii Jesis naroob men, tsa mlat leettsoo
Jesus mne Jesus re zha’a, tak taxal mbak zhiil kuu
napt bzhaan nzhak zha, ne mndelo Jesds mloo
kwaro kuu lo re zha. 35 Ne leettsa nda’a or, lee re
zha kuu ngeteed lo Jesus mbig lo Jesus, ne nzhab
zha:

—Mzi'a yezlyu ne nzhee nak thib ta yubiz.
36 Bchaats re men, tsa ya re zha re ranch kuu nzi
gax nzhee, tsa tii zha kuu wu zha.

37Per lee Jesus mkab lo re zha, ne nzhab:

—Taa goo kuu wu zha.

Tsanzhab re zha:

—¢Chu nlaaza yati nee chop gayoo denario pan,
tsa taa nee kuu wu re zha?

38 Lee Jesus nzhab lo re zha:

—¢Plal pan nap goo? jGwa goo gwatwii goo!

Ora ngwatwii re zha, tsa nzhab zha:

—Gaay pan ne chop mbel.

39Tsa mnabee Jesus lo re zha tob zha por grupga
lo yizhwan. 40 Ne mndob zha por grupga, nzo ta
mrin thib gayooga zha, ne nzo ta mrin garol gayoo
zha. 41 Tsa mzhen Jesus re pan ne rop mbel ne
mwii Jesuslobee ne mndaa Jesus texkix 1o Diox, ne
mtsow rol Jesds pan ne mndaa Jesus pan lo re zha
kuu ngeteed lo Jesus, tsa taa zhay lo re men, tataka
mtsow rol Jesus rop mbel, ne mndaa re zhay lo re
men. 42Reta men ndow asta plotha mze leettsoore
men. 43 Ne mrozhoob tsiibchop chekwit pan byu
ne mbel. 44 Ne lee re men kuu ndow pan tya ngok
teeka gaay mil mbyi.

Jesus mnde lo nitdoo
(Mt. 14:22-27; Jn.6 :16-21)

45 Leettsa ngwalo ngok kona, ora mtaal Jesus
re zha kuu ngeteed lo Jesus, tsa mke re zha leen
kano, par rid zha tedib lad roo nitdoo, par tsin zha
yez kuu le Betsaida. Lee Jesus myaanka chaats
re men. 46 Or ngwalo mchaats Jesus re men, ora
ngwa Jesus yek yii ngwatediz Jesus lo Diox. 47 Ne

leettsa mkow yezlyu lee kano nda’a ndrol nit ne
lee Jesus myaan thita yubiz, 48 ne mwii Jesus lee
re zha kuu ngeteed lo Jesus, kwathoz ndakti kon
kano lo nitdoo, tak kwathoz nax mbi. Ne zhaaraa
na lee Jesus nde ndyaad lo nitdoo, mtsow Jesus

taxal zha kuunlaaz nerlore zha. 49 Or mwiire zha
leeJesusndyaad lo nitdoo, mtsow re zha xgab, kuu

fyerane mretsyathre zha; 50tak retazha mwiiy ne
mzeb zha. Per oralee Jesusmnilore zhane nzhab:

—iBloney goo leettsoo, tsebt goo nay!

51Tsa mke Jesus leen kano ta nzo re zha, ne lee
mbi mlet; kwathoz mzegey leettsoo re zha mwii
zha kuu mtsow Jesus. 52 Tak myent re zha naa
kwan mtsow Jesus kon re pan, tak ter tsow Diox
yen zhay, tak mkow yek zha.

Jestis mtegwe re mbyiz yezlyu Genesaret
(Mt. 14:34-36)

53 Tsa mriid Jesus kon re zha kuu ngeteed lo
Jesus tedib lad roo nitdoo, tsa mzin re zha yezlyu
Genesaret, tya mkedo zha kano roo nitdoo. 54 Per
ormlare zhaleenkano, lee retamen mlebee Jesus.
55 Tsa lee re men lijer ngwalo diize re yez gax, ne
mbe re men re mbyiz ne nxoob zha re mbyiz lo da
ne nyadtaan zha mbyiz ta ndo Jesus. 56 Ne reta ta
ndaab Jesus re ranch re yez bzhizh ne re yez naro,
nyadtaan zha re mbyiz roo yuulow ne roo net ne
naab zha lo Jesus, laa Jesus diinn zha xab Jesus; ne
lee re zha kuu ndiinn xab Jesus ngwe zha.

7

Kuu ntsow nambit men lo Diox
(Mt.15:1-20)

1 Thib wiz mkaltaa thiban fariseo lo Jesus, kon
thiban maestr kuunloo ley, re zha’andyaad desde
yez Jerusalén. 2 Or mwii re zha’a lee chop tson
zha kuu ngeteed lo Jesus, nat zha nzhow zha, tsa
mkeki re fariseo re zha Jesus. Tak ntsowt zha kuu
mtsow re tey zha. 3 Tak lee re fariseo ne reta zha
Israel ntsow zha re kuu mloo tey zhalo zha, os lee
zha nat zha, wut zha. 4 Or ndretab zha nya zha lo
xbi, wut zha os ter tsow zha kuu mloo tey zha lo
zha, kuu nak na zha, ne kwaro re kuu tata ntsow
zha, taxal nteech zha re tas, re yann ne re yet wen
wen. 5 Tsa lee re fariseo ne re maestr chaan ley
mnaabdiz lo Jesus, ne nzhab zha:

—¢Chebee lee re zha kuu ngeteed lo’a ntsowt zha
re kuu mloo teyaa, nat zha nzhow zha?

6Jesus mkab lo zha, ne nzhab:

—iZha nkedi nak goo, zhaa kuu mbez ne zhaa
kuu ntsow goo! Wen wen mndaa profet Isai kwent
naa xomod nak goo. Or kuu nzhab zha:

Lee re zha yez ree beeta kon roo zha nzhool zha
lon,

ne lee leettsoo zha tith ndo lon.

7Nataagt nzhool goo lon,

takkuunloo goonakleyychaanre men. [Is. 29:13]

8 Thib lad nlaa goo xkiiz Diox, leettsa ntsow goo re

kuu mloo re tey goo.

9Noga nzhab Jesus lo re zha:

—Thib lad nlaa goo kuu nabee Diox tsow goo,
leettsa ntsow goo re kuumloo tey goolo goo. 10Tak

lee Moisés nzhab: “Bke leettsoo’a xuta ne xnaa’a”.
[Ex. 20:12] Noga nzhab lo ley: “Lee zha kuu ngode

xute ne xnaa, beth goo zha”. [Ex. 21:17] 11 Per
lee goo mbez goo: Tak gab zha lo xut zha ne lo



Marcos 7:12 XXviii Marcos 7:22

xnaa zha: “Gagt raa tsow'n ayuda, tak reta kuu
nkenonnak korban”. (Diizree nak: “Retay mndan
lo Diox”.) 12 Ne noga mbez goo, zha kuu tata gab,
ndoblot raa tsow zha ayud xut zha ne xnaa zha.
13 Tata mod ntsow nataagt goo xkiiz Diox, kon re

kuu mloo tey goo lo goo, ne kwaro re kuu tata
ntsow goo.

14 Tsa mrez Jesus re men, ne nzhab Jesus lo re
zha:

—Bin goo xkiz’'n ne byen gooy. 15 Neeka thib
kuu ndaab par roo zha, gagt tsow nambite zha lo
Diox, sinke re kuu went kuu ntsin leettsoo zha,
kona ntsow nzhak nambit zha lo Diox. 16 0s lee
goo ndob nza goo ndoblo goo yen goo koree!

17 Leettsa mlaa Jesus re men tsa mndaab Jesus
leen thib yuu, ne lee re zha kuu ngeteed lo Jesus
mnaabdiz lo Jesus, ne nzhab:

—Xomod nak kwent kuu mndaa’a.

18 Tsa nzhab Jesus:

—¢Chu no goo nyente? ¢Chu nyent goo neeka
thib kuu ndaab par roo zha, gagt tsow nambite
zha? 19Tak ndaabte leettsoo zha, leey ndaab leeyy
zha, ne tsaraa ndrooy.

Kon diiz ree nlaaz Jesus ne, reta kuu tak wu men
tak nambiy.

20 Ne noga nzhab Jesus:

—Re kuu went kuu ntsin leettsoo zha, kona

ntsow nzhak nambit zha lo Diox. 21 Tak leen
leettsoo zha ndroo re xgab went kuu nak:

Gak rop zha kon ndota zha,

lowann zha,

kuth zha taben zha,

22 gak rop zha kon zha kuu nagt tsaal zha,

ndablaaz zha keno zha reta kwaa,
ntsow zha reta kuu went,

nkedi zha,

ntsow zha re kuu nlortsint,

nawenthnzhak leettsoo zha ne zha chaan tedib
zha,

ndediz zha diiz yix,
ndrub zha,
ngobeet zha.

23 Reta kuu went ree ntsin leettsoo zha, ne ntsowe
nzhak nambit zha lo Diox.

Thib ngot tith ngwalaaz Jesus
(Mt. 15:21-28)

24 Leettsa mroo Jesus yezlyu Galilea, tsa nda
Jesus yezlyu Tiro ne Sidon, ne mndaab Jesus leen
thib yuu, tak nlaazt Jesus yeen choraa zha pa ndo
Jesus. Per ngogt gakaslo Jesus, 25 tak kwathoz
lijer myeen thib ngot kuu nap thib nzaa, kuu nzo
mbi fyer leettsoo pa ndo Jesus, ngota ndyaad lo
Jesus ne mtobxub ngot lo Jesus. 26 Lee ngota nak
thib zha tith zha yez Sirofenicia, ne mnaab ngota
lo Jesus, tsa koo Jesus mbi fyer kuu nzo leettsoo
rtsaap ngot. 27 Per lee Jesus nzhab lo ngot:

—Laa wu re ndyeen bzhizh ner, tak went kib
zha panlo re ndyeen ne taa zhay lo re mbak.

28 Lee ngot mkab ne nzhab:

—WIiy, Zha Nabee, per noga mbak nzhow mbak
re kuu kuu ndrethin ya ndyeen nzhab xann mes.

29Lee Jesus nzhab lo ngot:

—Wen mkaba, tyee lee mbi fyer mroo’a leettsoo
rtsaapa.

30 Or mzin ngot liz ngot, lee rtsaap ngot ndoba

roo luun, ne lee mbi fyer mroo’a leettsoo rtsaap
ngot.

Jesus mtegwe thib zha kuu nakwee ne mud

31 Tsa mroo Jesus yez Tiro ne mriid Jesus yez
Sidon ne re tsii yez kuu nak Decdpolis, tsa mzin
Jesus roo nitdoo chaan Galilea. 32 Ne tya ngwano
re men thib zha kuu nakwee ne mud lo Jesus, ne
mnaab zha, tsa xoob Jesus yaa Jesus dits zha’a.
33Tsa ndeno Jesus zha thib lad lo re men, ne mtob
Jesuskwen Jesusleen nza zha, ne kon nzuk mdiinn
Jesus lo loz zha. 34 Ora mwii Jesus lobee ne mndii
leettsoo Jesus, ne nzhab Jesus 1o mbyi’a:

—iEfata! (Diiz ree nak: “jBxaal!”)

35 Oraaka lee nza zha mzhaal, ne lee loz zha
mgwe ne wen mndediz zha. 36 Tsa mteni Jesus re
zha, tsa yent cho lo gab zha kuu mtsow Jesus; per
leel masraa mndediz zhay.

37 Kwaro mzegey leettsoo re men, ne nzhab re
men:

—iXomod ntsow zha ree re kuu tenzhee! Ntsow
zha nzhaal nza zha kuu nakwee, ne ntsow zha
ndediz zha mud!

8

Jesus mndaa kuu ndow thap mil zha
(Mt. 15:32-39)

INeleerewizamkaltaanaroob zha, ne napt zha
kuu wu zha. Tsa mrez Jesus re zha kuu ngeteed lo
Jesus, ne nzhab Jesus lo re zha:

2_Nlat leettsoon nen re zha ree, tak nda’a tson
wiz nzi re’aa nzhee, ne terka wu zha. 3 Os leen

taal'n zha liz zha ne wut zha, cha layaal zha net,
tak thiban zha ndyaad tith.

4 Tsa lee re zha kuu ngeteed lo Jesus, mkab lo
Jesus ne nzhab:

—¢Per xomod taa’aa loww naroob men thib ta
yubiz, taxal nzhee, ta yent cho nak?

> Tsa mnaabdiz Jesus lo re zha, ne nzhab Jesus:

—¢Plal pan nap goo?

Tsa nzhab re zha:

—Gaze.

6 Tsa mnabee Jesus lo re men tob zha lo yu, ne
mzhen Jesus re gaz pan ne ngwalo mndaa Jesus
texkixlo Diox, mtsow rol Jesus pan ne mndaa Jesus
pan lo re zha kuu ngeteed lo Jesus, ne lee re zha
mdide lo re men. 7 Noga nap re zha chop tson
mbel; ne mndaa Jesus texkix lo Diox por re mbela
ne mnabee Jestus mdid zha maa. 8 Reta zha ndow
asta mze leettsoo zha, ne mtse zha gaz chekwit
ngoo re kuu byu kuu mrozhoob. 9 Ne teeka thap
mil zha ndow, tsaraa mchaats Jesus re zha ndya
zha laz zha. 10 Tsaraa lee Jesus kon re zha kuu
ngeteed lo Jesus, mkere zhaleen kanone ndyazha
yezlyu kuu le Dalmanuta.

Lee re fariseo mnaab thib seny lo Jests
(Mt.16:1-4; Lc. 12:54-56)

11 Tsa mzin re fariseo ne mndelo zha mbyodiz
zha kon Jesus, tak nlaaz zha ne zha naa chu wli
kuu ni Jesus. Tsa nzhab re zha lo Jesus:

—Tsow thib kwaa kuu beeta Diox tak tsow, tsa
ne nee lee Diox mtaala.

12Tesus mndii leettsoo ne nzhab:

—¢Chebee naab re men ree thib seny kuu gagt
tsowre men? Wlipaana kuuninlo goo, neeka thib
kuu thoz tsowt'n lo re men nal tyemp ree.

13 Tsa mlaa Jesus re men, ne mre Jesus mndaab
leen kano ne ndya re zha tedib lad roo nitdoo.

Re kuu mloo re fariseo nak taxal lebadur
(Mt.16:5-12)

14Ne mtelaazt re zha kuu ngeteedlo Jesus gagwe
zha kuu wu zha, thibka zha ne tsaka pan. 15 Ne
leettsa nda re zha leen kano, tsa nzhab Jesus lo re
zha:

—Bkenap goo goololebadur chaanre fariseo ne
lo lebadur chaan rey Herodes.

16 Ora lee re zha mndelo nzhab lo altaa:

—Tbaa ne zha, tak mtelaaztaa gagwe’aa pan.

17Jests myeen kuu ngetediz re zha, tsa mnaab-
diz Jesus lo re zha, ne nzhab Jesus:

—¢Chebee mbez goo napt goo pan? ;Chu bee ter
yen gooy? ¢Chu thitanax mkow yek goo par yen
gooy? 18 ;Nap goo ngutlo goo ne nyenite lo goo,
nap goo nza goo ne nzhont gooy? ¢Chu thitanax
ntelaazt goo? 19 Leettsa mtsow rol'n pan ndow
thib gaay mil mbyi, ¢plal chekwite mrozhoob?

—Tsiibchope —nzhab re zha.

20 —Ne leettsa mtsow rol'n pan ndow thib thap
mil mbyi, ¢plal chekwite mrozhoob?

—Gaze —nzhab re zha.

21Tsa nzhab Jesus:

—¢Chu terka yen gooy?

Jesus mtegwe thib zha syeg

22 Leettsa mzin re zha yez kuu le Betsaida, tsa
lee thiban zha ndyaadno thib mbyi syeg lo Jesus,
ne nzhab re zha lo Jesus:

—Tsow yalwen bxoob yaa’a dits mbyi ree, tsa
gwe mbyi.

23 Tsa mzhen Jesus yaa syeg ne mloo Jesus zha
thib lad roo yez, ne mtenit Jesus lo zha kon nzuk,
ne mxoob Jesus yaa Jesus yek zha, oraaka mnaab-
diz Jesus lo zha, ne nzhab Jesus:

—¢Chunyeni’alo’a?

24Lee syeg mndelo mwii ne nzhab:

—Nloo re zha lon, taxal ya nloo zha.

25Tsamre Jesus mdiinn ngutlo syeg, joralee syeg
mwii, tak mgwe’a ngutlo zha ne reta kuu mloo lo
zha! 26 Tsa mtaal Jesus zha liz zha, ne nzhab Jesus

lo zha:
—Ridta leen yez.

Pey nzhab lee Jesus nak Crist, Zha Kuu Ne Diox
Yaad
(Mt.16:13-20; Lc. 9:18-21)

27 Leettsa lee Jesus ne re zha kuu ngeteed lo
Jesus, ngwa re ranch chaan yezlyu kuu le Cesarea-
Filipo. Ne or ndo re zha net, tsa mnaabdiz Jesus lo
re zha kuu ngeteed lo Jesus, ne nzhab Jesus:

—¢Cho nak’n nire men?

28 Lee re zha nzhab:
—Thib net zha mbezlee lu nak Juan kuu mtsow-

leyy, tedib net zha mbez lee lu nak profet Li zha
ndala, ne lee tedib net zha ni lee lu nak thib re
profet.

29 —Leere goo, ¢.cho nak’'n ndak goo?

Pey mkab ne nzhab:

—Lu nak Crist Kuu Mtaal Diox Nabee.

30 Per lee Jesus mnabee lo re zha ne nzhab:
—Neeka thib lo zha gabt goo koree.

Jestis mndaa kwent naa xomod gath Jestus
(Mt. 16:21-28; Lc. 9:22-27)

31Jesus mndelo mloo lo re zha kuu ngeteed lo
Jesus, ne nzhab Jesus lo re zha:

—Na nak xgann mbyi, Kuu Mzin Ngok Men, ne
ndoblo rid’'n yalti, ne neeka kayaat re zha gol na
neeka re ngwleyy kuu nabee lo re ngwleyy, neeka
re maestr chaan ley. Ne kuth re zha na, per leettsa
tsaal tson wiz lee na roban.

32 Nambi nzhab Jesus koree. Tsa mloo Pey Jesus
thib lad, ne mndelo mkox Jesus lo Pey. 33 Per lee
Jesus mtsere lo mwiilo re zha kuu ngeteed lo Jesus,
ne mkox Pey lo Jesus ne nzhab Jesus:

—iBeche lon, lu nak taxal Maxuuy! Ntsowta
xgab taxal ntsow Diox xgab; lu ntsow xgab taxal
ntsow re men xgab.

34Tsa mrez Jesus re zha kuu ngeteed lo Jesus ne
re men, ne nzhab Jesus:

—Os lee thib goo nlaaz teke dits'n, ndoblo laa
gooretakuunap goo, neretakuunzo yek goo tsow
goo, ne ndoblo thib ko goo leettsoo goo gath goo,
taknyelaaz goo na. 350slee thib zhanzeb zha gath
zha, tak nyelaaz zha na, tsowt zha’a gan yalnaban
kuu thitanax. Per lee zha kuu nzebt gath, tak
nyelaaz zha na, zha’a tetsow gan yalnaban kuu
thitanax. 36 Per kwan tsow zha gan keno zha reta
kwaa nzo yezlyu ree, ne tsowt zha gan yalnaban
yibaa. 37 Neeka thib kwaa gagt taa zha lo Diox, par
tsow zha gan yalnaban kuu thitanax yibaa. 38 Os
lee thib zha nthoy zha ne zha na ne xkiz'n xid re

men tyemp ree, re men kuu thitanax mlaa Diox ne
thitanax went nak, noga na Kuu Mzin Ngok Men,
tethoy'n nen zha’a, leettsa bretab’n kon xni chaan
Xut'n ne kon re mandad Xut'n kuu nayon.

9
1Noga nzhab Jesus:
—WIlipaa na nin lo goo, nzo goo kuu nzi nzhee,
gatht goo asta wii goo naa xa nabee Diox, kon
yalnabee chaan Diox.

Mzee mod na Jests
(Mt.17:1-13; Lc. 9:28-36)

2 Leettsa mzaal xoop wiz lee Jesus ndano anta
Pey, Santiag ne Juan zhaata, ne ngwa re zha thib
yii naro, tya mzee mod na Jesus lo re yon zha.
3 Kwathoz mla xni xab Jesus, naguz mlooy, tegal
mas teech zha lar, ne tsowt zha gan looy tata. 4 Ne
mloo lo re zha lee Li ne Moisés ngetediz lo Jesus.
5Tsa nzhab Pey lo Jesus:

—Maestr, kwathoz wen nzi nee nzhee; nal taa
nee tson ramad, thibe par lu, tedibe par Moisés ne
lee tedibe par Li.

6 Tata nzhab Pey tak kwathoz mzeb re zha, ne
neeka net Pey naa kwan nzhab Pey. 7 Ne oraaka
lee thib xkow mla ne mtow re yon zha, ne xid

xkowa mroo thib bos kuu nzhab:
—Zha ree nak xgann na kuu kwathoz nke

leettsoon, bin goo diiz lo zha.

8 Ne or mwii re zha re ladta lo re zha, yent raa
cho mwii zha, anta Jesus ndo.

9 Or kuu ndyaadla re zha mroo zha yek yii, tsa
nzhab Jesus lo re zha:

—Yent cho lo gab goo re kuu mloo lo goo, asta
tsin wiz kuu lee na, Kuu Mzin Ngok Men roban.

10 Ne mbin re zha diiz, ne yent cho lo nzhab
zhay, per kwaro welt naabdiz zha lo altaa zha,
naa xomod nak kuu roban men nguth. 11 Tsa
mnaabdiz re yon zha lo Jesus ne nzhab zha:

—¢Chebee ni re maestr kuu nloo xkiiz Diox, ner
profet Li zha ndala yaad?

121.ee Jesus nzhab:

—WIi lee Li ner yaad, tsa to list zha re kwaa. Ne
:chebee nzhab xKkiiz Diox: “Lee na Kuu Mtaal Diox
Ngok Men, ndoblo rid'n yalti ne tsow nataagt re
men na”? 13 Per lee na ni lo goo, lee Li myaada ne
mtsow re men loka kuu nlaaz re men lo Li, taxal
nkey lo xkiiz Diox.

Jesus mtegwe thib zha mndyeen kuunzo mbi fyer
leettsoo
(Mt.17:14-21; Lc. 9:37-43)
14Leettsa mretab Jesus kon Pey, Santiag ne Juan,
tsa mzin Jesus ta nzi reta zha kuu ngeteed lo Jesus,
tsa mwii Jesus kwaro men nzi lo re zha, ne lee re
maestr chaanleyngeyodiz konre zha kuungeteed
lo Jesus. 15 Ne or mwii re zha Jesus, reta zha
mzegey leettsoo ne mrezhonn zha mni zha “diox”
lo Jesus. 16 Tsa mnaabdiz Jesuslo re zha, ne nzhab
Jesus:
—¢Kwan ngeyodiz goo kon tedib net zha baa?

1}ZT}§a lee thib zha kuu ndo xid re mena mkab ne
nzhab:
—Maestr, lee na ndyaadno xgann na lo’a, tak

nzo thib mbi fyer leettsoo nyo, ne mtaan mude
nyo. 18 Ndota ta ndo nyo lee mbi fyer nden nyo ne
ngobiy nyo lo yu; ne ntsowe ndroo btsiin roo nyo

ne ntube keley nyo ne nteliy nyo. Kona kwathoz
mlache nyo. Ne mnaaba na lo re zha kuu ngeteed
lo’a, tsa koo zha mbi fyer baa leettsoo nyo, per
ngogt gatsow zhay.

19Jests mkab ne nzhab:

—iCho klas men nak goo! ¢Chebee nyelaazt goo
lee Diox tak tsow koree? ¢ Asta pol tonlo goo? ¢Asta
pol kez leettsoon nen goo? Deno goo nyo nzhee.

20 Tsa ngwano zha nyo lo Jesus, per or mwii
mbi fyer Jesus, ora mlobi mbi fyer nyo lo yu ne
mtsow mbi fyer mzhaak nyo yizguthye. 21 Jesus
mnaabdiz lo xut nyo ne nzhab:

—c¢Pol mndelo yiz ree lo nyo?

Lee xut nyo mkab ne nzhab:

—Asta lut nyo mziibe. 22 Ne kwaro welt ngobi
mbinyo lo ki nelo nit, tak nlaaz mbi kuth mbi nyo,
os lee’a tak koo’a mbi fyer baa leettsoo nyo, blat
leettsoo’a ne’a nee, btsow ayud nee.

23Lee Jesus nzhab:

—¢Chebee mbeza chu take? jRetakuutak, oslee’a
nyelaaz luy!

24Tsa lee xut nyo mrez dib gan ne nzhab:

—Nyelaz nay, btsow ayud'n tsa masraa yelaz
nay.

25 Ne or mwii Jesus kwaro men ndetsin, tsa
mkox mbi fyer lo Jesus ne nzhab Jesus:

—Mbi fyer kuu ntsow nakwee nyo ne kuu tsow
mud nyo. Na nabee 10’a, broo leettsoo nyo ne bret
raa lu taba leettsoo nyo tedib welt.

26 Tsa lee mbi fyer mretsyath ne mtsow mzhaak
nyo yizguthye tedib welt, ne mroo mbi’a leettsoo
nyo ne mtaane nyo taxal zha nguth. Ne lee re zha
kuu nzi tya nzhab:

—Nguth nyo.

27Per lee Jesus mzhen yaa nyo ne mlit Jesus nyo,
tsa ngwateli nyo.

28 Tsaraa mndaab Jesus kon re zha kuu ngeteed
loJesusleen thib yuu, tsamnaabdizre zhalo Jesus,
ne nzhab zha:

—¢Chebee ngogt gagoo nee mbi fyera?

29 Lee Jesus nzhab:

—Reta mbi kuu tabaa gagt rooy tabaata, ner
ndoblo naab mene lo Diox.

Jesus mndaa kwent tedib welt naa xomod gath
Jests
(Mt.17:22-23; Lc. 9:43-45)

30 Tsa mroo re zha tya ne mriid zha yezlyu
Galilea. Per lee Jesus nlaazt ne re men naa pa ndo
Jesus. 31 Ne mloo Jesus lo re zha kuu ngeteed lo
Jesus, ne nzhab Jesus:

—Na nak Zha Kuu mtaal Diox Ngok Men, ne taa
zha nalo re zha kuu nak tsiin ne kuth zha na, per

leettsa tsaal tson wiz lee na roban. ]
32 Per lee re zha myent zha kuu nzhab Jesus, ne

nzeb zha naabdiz zha lo Jesus.

Cho nak zha kuu mas nataak
(Mt. 18:1-5; Lc. 9:46-48)

33Ne mzin re zha thib yez kuu le Capernatm, or
mzin re zha thib yuu. Tsa lee Jesus mnaabdiz lo re
zha, ne nzhab:

—¢Kwaan mbyodiz goo net?

34 Per neeka thib zha mkabt, tak leettsa ndo re
zha net nzhab re zha: “s;Cho’aa nak zha kuu mas
nataak?” 35 Tsa mndob Jesus ne mrez Jesus re
tsiibchop zha kuu ngeteed lo Jesus, ne nzhab Jesus
lore zha:

—Os lee thib goo nlaaz gak zha kuu mas nataak,
ndoblo gak goo zha kuu lortsin lo re men.

36 Ne mto Jesus thib ndyeen lut ndrol, ne mdeez
Jesus ndyeen, ne nzhab Jesus:

37 —Loka cho nkayaa thib ndyeen lut tak nye-
laaz zha na, noga nkayaa zha na, ne noga nkayaa
zha, zha kuu mtaal na.

Lee re zha kuu nayiit ne’aa nzo zha faboraa
(Lc. 9:49-50; Mt.10:42)

38 Tsa nzhab Juan lo Jesus:

—Maestr, ne nee lee thib zha ngoo mbi fyer kon
le’a, per nagt zha, zha’aa, kona nzhab nee lo zha:
“Tsowt raa luy”.

39Tsanzhab Jesus:

—Blaa goo yent kwan gab goo lo zha. Tak thib
zha kuu ntsow thib kuu thoz kon len, ndoblot looz
zhana, or ngwalo mtsow zhay. 40 Tak reta zha kuu
nayiit ne’aa nzo zha’a faboraa. 41 Wlipaa na nin,
loka cho taa thib bas nit gu goo, tak nak goo zha
da, wlipaa na lee Diox kizhe lo zha.

Koree nak falt
(Mt. 18:6-9; Lc. 17:1-2)
42°T,0ka cho tsow lee thib re zha kuu nyelaaz na
ne nzhon diiz xkiz’n tsow kuu went, mas wen liib
zha thib ke naro yen zha’a ne kobi zha zha’a leen
nitdoo. 43 Os lee thib yaa’a ntsow ntsowa thib kuu
went, ta bchuuge mas wen tunka ne tsowa gan
yalnaban kuu thitanax, nake nkeno’a rop yaa’a
ne ndya’a gabil ta thitanax nyuyyt bel, 44 ta neeka
mbyaat nluxt, ne neeka nyuyyt bel. 45 Ne os lee
thib nii’a ntsow ntsowa kuu went taa bchuuge,

mas wen tunka ne tsowa gan yalnaban kuu thi-
tanax, nake nkeno’arop nii’anendya’a gabil. 46 Ta
neeka mbyaat nluxt ne neeka nyuyyt bel. 47 Os lee
thib ngutlo’a, ntsow ntsowa kuu went, taa blooy
mas wen nkeno’a thibka ngutlo’a ne tsowa gan
yalnaban kuu thitanax, nake nkeno’a rop ngutlo’a
ne ndya’a gabil, 48ta neeka mbyaat nluxt ne neeka
nyuyyt bel.

49°’Reta men gak natsig kon ki. 50 Wen ted leettsa
natsig ted, per os lee ted natsigt raa ted, gagt raa
gak natsig ted tedib welt, ndoblo gak natsig goo
taxal ted lo re men yezlyu ree, ne wen brin goo re
altaa goo.

10

Jesus mloo went laa zha tsaal zha
(Mt.19:1-12; Lc. 16:18)

1 Tsa mroo Jesus yez Capernaum ngwa Jesus
yezlyu Judea, tedib lad roo yoo Jordan, tya mre
mkaltaa re men lo Jesus, tsa mloo Jesus lo re men,
taxal ntsowka Jesus. 2 Tsa mzin re fariseo, ne
mnaabdiz zha lo Jesus, ne nzhab zha:

—c¢Kwaan nzhab lo ley? ¢Chu tak laa thib mbyi
tsaal mbyi? Tatanzhab zha, tak nlaaz zha keki zha
Jesus, tsa tak ten zha Jesus.

3Tsanzhab Jesus lo re zha:

—¢Xomod nzhab lo ley chaan Moisés?

4Tsa nzhab re zha:

—Moisés nzhab, tak laa mbyi tsaal mbyi, anta
ndoblo taa mbyi thib yeets kuu mroo yuulow, ta
nzhab lee mbyi mtso rop tsaal.

5Tsa nzhab Jesus lo re zha:

—Tata nzhab Moisés lo re teyaa tak kwathoz
nad zha. ¢ Per leettsa mdexkwaa Diox yezlyu,
thibka mbyi ne thibka ngot mtsaal Diox. 7 Kona
nzhab Diox: “Lee mbyi ndoblo roo zhaa mbyi lo
xut mbyi ne lo xnaa mbyi, tsa tseya mbyi kon ngot
mbyi, 8 ne lee rop zha gak taxal thibka zha”. [Gn.
2:24] Kona nagt raa zha chop zha, sinke thibka
men nak zha rop zha. 9 Diox mtsaal rop zha, kona
ndoblot laa mbyi tsaal mbyi.

10Leettsa ndo’a Jesus kon re zha kuu ngeteed lo
Jesus yuu, tsamnaabdiz re zha lo Jesus leeka kona.
11 Tsa nzhab Jesus lo re zha:

—Loka cho mbyi kuu laa tsaal, ne kaa mbyi
tedib ngot, ndaa mbyi thib falt rolo tsaal mbyi kuu
ner, 12 noga ngot kuu laa tsaal, ne kaa ngot tedib
mbyi, ndaa ngot thib falt ro lo tsaal ngot kuu ner.

Jesus mnaab tsow Diox kuu wen lo re ndyeen
bzhizh
(Mt.19:13-15; Lc. 18:15-17)

13 Ne myaadno re men re ndyeen bzhizh lo
Jesus, tsa xoob Jesus yaa Jesus yek re ndyeen,
per lee re men kuu ndyaadno ndyeen mkox lo re
zha kuu ngeteed lo Jesus. 14 Or mwii Jesus kona,
mnayii Jesus lo re zha kuu ngeteed lo Jesus, ne
nzhab Jesus:

—Laa goo yaad re ndyeen lon, ne towt goo lo
ndyeen, tak Diox nabee leettsoo re zha kuu nak
taxal re ndyeen. 15 Wlipaa na kuu nin lo goo, loka
cho goo taat diiz nabee Diox leettsoo goo, taxal re
ndyeen ree, gagt tab goo ta nabee Diox.

16 Ne mdeez Jesus re ndyeen, ne mxoob Jesus
yaa Jesus yek re ndyeen, ne mnaab Jesus lo Diox
tsa kenap Diox re ndyeen.

Jesus ne zha rik
(Mt. 19:16-30; Lc. 18:18-30)

17 Thib wiz or ndaroo Jesus roo yez, mrozhonn
thib zha ne mtobxub zha lo Jesus, ne nzhab zha:

—Maestr wen, ¢ckwan tsow'n tsa tsown gan
yalnaban kuu thitanax?

18Jesus mkab lo zha:

—¢Chebee, zha wen ne’a lon? Neeka thib zha
wen yent, beeta Diox nak zha wen. 19 Ne, ne’a lu
re kuu mtaan Diox tsowa. Kuu nak re koree:
Kuthta tabena,
gagt ropa kon thib zha kuu nagt tsaala,
lowannta,
kedita,
bke leettsoo’a xuta ne xnaa’a.

20 Tsa mkab zha ne nzhab zha:

—Desde lut'n ngetsow’n reta kona.

21Jestis mwii lo zha ne mke leettsoo Jesus zha,
tsa nzhab Jesus lo zha:

—Thibka kuu ter tsowa, tyee ne btho reta kuu
napa ne btaay lo re prob, tsa keno’a kwaro kwaa
yibaa, ne bteke dits'n.

22 Per leettsa mbin zha tata nzhab Jesus lo zha,
kwathoz nabil ngoo leettsoo zha, tak naroob kwaa
nap zha, ne ngoo zha net ndya zha. 23 Tsa mwii
Jesus lo re zha kuu ngeteed lo Jesus, ne nzhab
Jesus:

—Kwathoz nagan laa thib zha rik nabee Diox
leettsoo zha.

24 Ne kwathoz mzegey leettsoo re zha kuu nge-
teed lo Jesus, leettsa mbin zha kona, per lee Jesus
mre mnilo re zha, ne nzhab:

—Re goo kuu nak taxal Xgann na, aka kwathoz
nagan tab thib zha rik ta nabee Diox. 25 Mas
nagant rid thib kamey yeer kuu le ngutlo abuj,
nake tab thib zha rik ta nabee Diox.

26 Reta zha kuu ngeteed lo Jesus kwathoz ntsow
zha xgab, ne nzhab zha:

—Os leey tabaay, ¢cho kuu tsow gan ndya yibaa
tsa?

27Jesus mwii lo re zha, ne nzhab lo re zha:

—Lo re men yezlyu ree gagte, per lee Diox reta
kuu tak tsow Diox.

28 Tsa lee Pey nzhab lo Jesus:

—Per lee re nee, reta kuu mlaa nee, ne ndeke
nee ditsa.

29 Ne lee Jesus nzhab:

—WIlipaa nanin, loka cho zhalaa liz, wets, btan,
xut, xnaa, zhiinn, o yu zha, tak nyelaaz zha na
ne nlaaz zha taa zha kwent Diiz Chul chaan da,
30 wlipaa na gayoo welt tebre, liz zha, wets zha,
btan zha, xnaa zha, zhiinn zha, ne yu zha lo zha,
per noga teteriid re zha zha yalti lo yezlyu ree,
per tetsin wiz kuu lee zha kayaa yalnaban kuu
thitanax. 31 Wiza lee zha kuu nataak nal gak zha
kuu nataagt raa tsya, ne lee zha kuu nataagt nal
zha’a gak zha kuu nataak tsya.

Myon welt mndaa Jesus kwent naa xomod gath
Jests
(Mt.20:17-19; Lc. 18:31-34)
32 Tsa ngoo Jesus net nda Jesus yez Jerusalén,
ne mndener Jesus lo re men kuu ndeke dits Jesus,

ne kwathoz mzegey leettsoo re zha, ne kwathoz
ntsow zha xgab. Tsa mndeno Jesus re zha kuu
ngeteed lo Jesus tedib lad, ne nzhab Jesus re kuu
rid Jesus lo re zha. 33 Ne nzhab Jesus:

—Bin goo koree. Nda goo re’aa Jerusalén ta taa
zha na Kuu Mtaal Diox Ngok Men, lo re ngwleyy
kuu nabee lo re ngwleyy, lo re maestr kuu nloo
xkiiz Diox, ne lo re zha kuu nagt zha Israel, tsa
kuth re zha na. 34Zhizno zha na, kin zha na, tsuk
zha lon ne kuth zha na, per leettsa tsaal tson wiz
lee na roban.

Santiag ne Juan mnaab thib kuu nagan
(Mt. 20:20-28)
35 Santiag ne Juan kuu nak rop xgann Zebedeo,
ngwa lo Jesus ne nzhab:
—Maestr, nlaaz nee tsowa thib yalwen kuunaab
neelo’a.
36 Tsa mkab Jesus ne nzhab Jesus:
—¢Kwan nlaaz goo?
37Tsa lee rop zha nzhab:

—Taa diiz tob thib nee lad ban ne lee tedib nee
tob lad beg lo’a, leettsa nabee’a.

38 Tsa nzhab Jesus lo rop zha:

—Net goo kwan ngenaab goo. ¢Chutexek goorid
gooyalti kuu merariid’'n, ne gath goo taxal gath’n?

39Tsa nzhab rop zha:

—Texek nee.

Jesus nzhab lo rop zha:

—WIi teriid goo yalti taxal rid nay ne gath goo
taxal gath'n. 40 Per tob’n goo lad ban ne lad beg
lon, nagt na cho taa kona. Leey kayaa re zha kuu
naka diiz kayaay.

41 Ne or mbin tedib tsii zha kuu ngeteed lo Jesus
kona, tsa mnayii zha mne zha Juan rop Santiag.
42Tsa mrez Jesus re zha, ne nzhab Jesus lo re zha:

—Wen ne goo, lee re zha kuu nabee lo yezlyu
ree, kwathoz nabee zha lo re zha kuu nzi lo zha,
ne tataga re zha kuu nataak kwathoz nabee zha
lo re zha zha. 43 Per lee lo re goo, gagte tata, zhaa
gake, loka cho nlaaz gak zha kuu nataak lo re goo,
zha’a ndoblo gak zha kuu lortsin lo goo. 44 Ne
loka cho nlaaz nabee lo re goo, zha’a gak zha kuu
lortsinlo re goo. 45 Tak na nak Zha Kuu Mzin Ngok
Men, ne ndyalt’'n tsa lortsin re men lon, sinke lee
na ndyal'n tsa lortsin na lo re men, ne gath’n por
re men, tsa telaan naroob men lo yalguth, ne tan
yalnaban lo re zha.

Jestis mtegwe ngutlo Bartimeo
(Mt. 20:29-34; Lc. 18:35-43)

46 Tsangware zha yez Jerico, ne leettsa lee Jesus
ndaroo’aroo yeza kon re zha kuu ngeteed lo Jesus,
ne kon re men kuu mndeke dits Jesus. Tsa lee thib
zha syeg kuu le Bartimeo ndob ngenaab gon roo
net, zha’a nak xgann Timeo. 47 Leettsa mbin syeg
lee Jesus zha yez Nazaret nda tya, tsa mndelo syeg
mrez dib gan ne nzhab:

—TJesus xgann David, blat leettsoo’a ne’a na.

48 Tsa lee tyen zha mnayii lo syeg, ne nzhab zha
lo syeg:

—iTow roo’a!

Per lee syeg masraa mrez, ne nzhab:

—]Jesus xgann David, blat leettsoo’a ne’a na.

49 Tsa mlet Jesus ne nzhab Jesus:

—Brez goo zha.

Tsa mrez zha syeg ne nzhab zha lo syeg:

—Wen bloo leettsoo’a ne gwateli, tak lee Jesus
ngebez lu.

50 Lee syeg mkee thibka brink ne mlobi xabits
thib lad ne mbig lo Jesus. 51 Tsa mnaabdiz Jesus lo
syeg, ne nzhab Jesus:

—¢Kwaan nlaaza tsow’n lo’a?

Lee syeg mkab ne nzhab:

—Maestr, nlaz’'n yeni lon.

52Lee Jesus nzhab lo zha:

—Tyee, tak kon dib ndroo leettsoo’a ngwalaaza
lee’a gwe, kona mgwe’a.

Ne oraakaleelozhamzhaal, ne mndeke zha dits
Jesus.

11

Jesus mndaab leen yez naro Jerusalén
(Mt.21:1-11; Lc. 19:28-40; Jn.12 :12-19)
10r kuu ndetsin gaxa re zha yez naro Jerusalén,
tsa mzin re zha gax rop yez kuu le Betfagé ne
Betania, gax yii kuu le Olib, tsa mtaal Jesus chop
zha kuu ngeteed lo Jesus, 2 ne nzhab Jesus lo rop

zha:
—Gwa goo yez kuu nzi baa. Ne or tab goo yeza,

tya yetsal goo thib burr yeen kuu ndekedoo, thib
maa kuu neeka thib zha ter ke. Xak goo maa ne
yaadno goo maa. 3 Ne os cho naabdiz lo goo ne:
“¢Chebee ntsow goo kobaa?” Tsa gab goo lo zha:
“Lee Zha Nabee ndeche maa, tsaraa yaadtaan zha

maa”.
4 Ne ngwa rop zha ne mzal zha burr, lee burr

ndekedoo roo pwert thib lad roo net ne mxak zha
burr.

> Ne lee chop tson zha kuu nzi tya mnaabdiz lo
rop zha ne nzhab:

—¢Kwan ngetsow goo? ¢Chebee ngexak goo burr?

6 Lee rop zha mkab taxal nzhab Jesuslo zha, tsa
mlaarezha’aropzha. ”Ne ndyaadno rop zha burr
lo Jesus, ne mxoob re zha xab zha dits maa, tsa
mKke Jesus dits maa. 8 Kwaro zhamdix xablaaznet,
ne tedib net zha mga baat ne mdix zhay laaz net.
9 Ne lee re zha kuu ndener ne re zha kuu ndeke,
tenzhee mbez re zha:

—iAka wen nak Diox! Wen nak zha kuu ndyaad
kon le Zha Nabee! 10 jAka wen leettsa nabee zha
taxal mnabee teyaa David zha ndala! jKwathoz
wen nak Diox kuu ndob yibaa!

11 Tsa mndaab Jesus leen yez naro Jerusalén, ne
ngwa Jesus lee roo gwodoo ne mwii Jesus re ladta,
ne mzi'a yezlyu, tsa nda Jesus yez Betania kon re
zha kuu ngeteed lo Jesus.

Jesus mlode ya ig
(Mt.21:18-19)

12 Tedib wiz leettsa mroo re zha yez Betania,
mlann Jesus. 13 Ne tith mloo thib ya ig kuu ndab
la lo Jesus, tsa ngwa Jesus lo ya naa chu ndab xle
lo ya. Per or mzin Jesus xann ya yent xle lo ya,
beeta la ndab lo ya, tak nagt tyemp kuu ndaa ya
xle. 14 Tsa nzhab Jesus lo ya ig:

—Neeka tedib welt wut raa zha xle lo’a.

Ne mbin re zha kuu ngeteed lo Jesus, kuu nzhab
Jesus.

Jesus mtezhonn re men lee gwodoo
(Mt.21:12-17; Lc. 19:45-48; Jn.2 :13-22)



Marcos 11:15 xlviii Marcos 11:24

15 Leettsa mzin Jesus yez naro Jerusalén, tsa
mndaab Jesus lee roo gwodoo naro, ne mndelo
Jestus mloo re zha kuu ntho, ne re zha kuu ndi.
Ne mlobi Jesus re mes chaan re zha kuu ntsiil
temi, ne mlobi Jesus re asi chaan re zha kuu ntho
palom. 16 Neeka thib re zha kuu ndyaadno kuu
ntho, mlaat Jesus gariid lee roo gwodoo. 17 Ne
mndelo Jesuds mloo Jesus lo re men ne nzhab Jesus:

—Lo xkiiz Diox nzhab: “Lee liz’n nak yuu ta
ndedizre menlo Diox”, perlee re goo ntsowe taxal

liz wann.
18 Ne mbin re ngwleyy ne re maestr kuu nloo

xkiiz Diox re kuu nzhab Jesus, tsa mndelo zha
nkwaan zha naa xomod kuth zha Jesus, tak nzeb
re zha ne zha re men yez, tak reta men yez nyow
leettsoo xa nloo Jesus, ne kwathoz mzegey leettsoo
re zha xa nloo Jesus. 19 Per leettsa mzi’a yezlyu, tsa
mroo Jesus kon re zha kuu ngeteed lo Jesus yeza.

Leeyaig mbiz
(Mt. 21:20-22)

20 Ne til tedib wiza, leettsa mriid re zha lo ya ig,
tsa mwii zha lee dib lozh ya mbiz. 21 Tsa mtelaaz
Pey kuu nzhab Jesus tedib wiza, tsa nzhab Pey lo
Jesus:

—Maestr, wii lee ya ig kuu mlode’a mbiza.

22Jesus mkab ne nzhab:

—Gwalaaz goo kon dib ndroo leettsoo goo, lee
Diox tak tsow reta kwaa. 23 Wlipaa na nin lo
goo, loka cho thib zha kuu gab lo yii ree: “Beche
nzhee ne bla leen nitdoo”, ne os gagt chop xgab
zha, sinke yelaaz zha lee Diox tak tsowe ne leey
gak. 24 Tata nin lo goo, reta kuu naab goo lo Diox,

gwalaaz goo lee Diox taay ne tekayaa gooy. 25 Ne
or tediz goo lo Diox, bloo goo yek goo reta kuu
went kuu mtsow taben goo lo goo, tsa noga Xutaa
kuu ndob yibaa, tuyy reta kuu went kuu mtsow
g00. 26 Tak oslee goo koot goo yek goo, re kuu went
kuu mtsow taben goo lo goo, noga Xutaa kuu ndob
yibaa tuyyt zha reta kuu went kuu ntsow goo lo
zha.

Jesus nak Zha Nabee
(Mt.21:23-27; Lc. 20:1-8)

27Tsa mre re zha yez Jerusalén, ne or lee Jesus
ndiy lee roo gwodoo, tsa ngwa re ngwleyy kuu
nabee lo re ngwleyy, re maestr chaan ley nere zha
gol lo Jesus. 28 Tsa nzhab re zha lo Jesus:

—¢Cho mndaa diiz lo’a ntsowa koree? Ne ¢cho
nabee lo’a tsow luy?

29 Jesus mkab ne nzhab:

—Noga na naabdiz'n thib kuu lo goo. Os lee goo
kab goo kuu naabdiz'n lo goo, tsasi tenin lo goo
naa cho mndaa diiz ntsow’n koree. 30 ;Cho mtaal
Juan kuu mtsowleyy re men? ;Chu Diox mtaal zha
o re men mtaal zha? jKab goo!

31 Tsa lee re zha mndelo zha nzhab zha lo re
altaa zha: )
Os lee’aa gabaa: “Diox mtaal zha”, tsa ne zha

lo’aa: “;Chebee ngwalaazt goo kuu ne zha?” 32 Ne

os lee’aa gabaa: “Re men mtaal zha...”, per gagt

gabaa tata —nzhab re zha.
Taknzebrezhanezharemen,takneremenyez

lee Juan nak profet kuu mndaa kwent xkiiz Diox.
33Tsanzhab re zhalo Jesus:

—Net nee cho mtaal zha.
Tsa nzhab Jesus lo re zha:

—Neeka na nit'n lo goo, naa cho mndaa diiz
ntsow’n koree.

12

Kwent chaan re zha kuu went mke tsiin lo yu

tedib zha
(Mt.21:33-46; Lc. 20:9-19)

1 Tsa mndelo Jesds mni lo re zha por kwent
nanzee, ne nzhab Jesus:

—Lee na ta thib kwent chaan thib zha kuu
mxeen luts ub dita lo yu, ne mtow zha dibe kon

btsin ke, ne mdexkwaa zha thib ta tii zha ub. Noga
mdexkwaa zha thib yuu naro ta nloo dita lo yu
zhalo zha. Ne mndaa zha yu zha lo tedib net zha
gaane, ne mroo zha nda zha tith. 2Ne leettsa mzin
tyemp kuu thop zha ub, tsa mtaal zha thib mos zha
lo re zha kuu ngonn lo yu zha, tsa tsow rol zha re
ub kuu dop. 3 Per lee re zha kuu nzhann lo yu zha
mzhen zha mos ne mdin zha mos, ne yent kwan
mndaa zha lo mos, or kuu mtaal zha mos. 4 Tsa
lee zha kuu nak chaan yu mre mtaal tedib mos,
per lee re zha kuu nzhann lo yu mdin mos, ne mle
zha yek mos, ne mloo zha yalnathoy chaan mos ne
mzhizno zha mos. 5 Tsa lee zha kuu nak chaan yu
mre mtaal tedib mos, per lee re zha kuu nzhann lo
yu mbeth zha mos. Tsa lee zha kuu nak chaan yu
mtaal tyen mos, per thib net mos mloo zha grid,
lee tedib net mos mbeth zha.

6’Neeka tedib mos myaant raa lo zha kuu nak
chaan yu’a, beeta thibka xgann zha, kuu kwathoz
nke leettsoo zha. Per mas bluz mtaal zha xgann
zha, tak mtsow zha xgab nzhab zha: “Lo xgann na
sitonre zha diz”. 7Perlee re zha kuunzhannlo yu

zhanzhab lo altaa: “Zha ree kayaa yu leettsa gath
zha kuu nak chaan yu, nda kuthaa zha tsa yaan
ditayulo’aa, ne gake chaanaa”. 8Tsamzhenre zha
xgann zha kuu nak chaan yu’a ne mbeth zha zha,
ne mni re zha zha thib lad ta nzhannt zha, tabaa
nak kwent.

9Tsa mnaabdiz Jesuslo re zha, ne nzhab Jesus:

—¢Kwan ntsow goo xgab? ¢Kwan tsow zha kuu
nak chaan luts ub? Yaad zha, ne kuth zha re zha
kuu ngonn lo yu zha ne taa zha yu zha lo tedib net
zha.

10, chu ter lab goo lo xkeets Diox? Ta nzhab:
Lee ke kuu mni re zha kuu ndexkwaa yuu,
leey nak thib ke kuu mas wen kuu ndob skin yuu.

111.ee Diox, Zha Nabee mtsow koree,
ne kwathoz nzegey leettsoo’aa mwii leey. [Sal.
118:22-23]

12Tsa mkwaan re zha naa xomod ten zha Jesus,
tak myeen re zha lee kwent nanzee kuu mndaa
Jesus, ndaa kwent naa xomod nak re zha, per nzeb
rezhanezharemen, tsamlaare zha Jesusne ndya
zha.

Ngwalaaz zha gakeki zha Jests
(Mt.22:15-22; Lc. 20:20-26)

13Tsamtaal re fariseo chop tson fariseo, ne chop
tson zha rey Herodes ngwa lo Jesus, tsa naa kwan
gab Jesus lo re zha, tsa tak keki zha Jesus. 14 Or
mzin re zha lo Jesus ne nzhab zha:

—Maestr, nee ne lee’a nak thib zha wen ne nali,
ndat leettsoo’a re kuu ni zha lu, ne yewal ni'a
lo re men, ne ngwiita chu nataak zha o nataagt
zha, sinke nali nloo’a xnet Diox. ¢{Chu ndoblo nee



Marcos 12:15 lii Marcos 12:22

kix nee kwent chaan yezlyu lo Gobyern César kuu
nabee Roma, o chu ndoblot kix neey?

15Perlee Jesus ne’anaa kwan ntsow re zha xgab,
tsa nzhab Jesus lo re zha:

—¢Chebee nlaaz goo keki goo na? Deno goo thib
temi Roma lon, tsa wii nay.

16 Tsa ndyaadno zha thib temi lo Jesus, ne
mnaabdiz Jesus lo re zha, ne nzhab Jesus:

—¢Cho yek, ne cho le nke loy?

Tsa mkab re zha, ne nzhab zha:

—~Chaan gobyern César.

17Tsa lee Jesus mkab ne nzhab lo re zha:

—Btaa goo lo César kuu ndoblo César, ne btaa goo

lo Diox kuu ndoblo Diox.
Or mbin re zha tata nzhab Jesus, kwathoz

mzegey leettsoo re zha.

Yalnaabdiz chaan yalroban
(Mt.22:23-33; Lc. 20:27-40)

18 Tsa ngwa chop tson saduceo lo Jesus, re zha’a
ntsow xgab: “Lee re men nguth robant”. Tsa
ngwanaabdiz zha lo Jesus ne nzhab zha:

19 _Maestr, Moisés mkee lo xkeets Diox nzhab:
“Os lee thib mbyi kuu mtseya nguth ne mkenot
mbyi neeka thib zhiinn mbyi, tsa lee wets mbyi
ndoblo tseya kon tsaal mbyi kuu ngutha, tsa keno
wets mbyi zhiinn mbyi, tsa luxt raz chaan mbyi”.
[Dt. 25:5] 20 Thib welt ngoo gaz zha re wets zha.
Lee zha kuu ner mtseya ne nguth, ne mkenot

zha neeka thib zhiinn zha. 21 Lee tedib wets zha
kuu ndeke dits zha mtseya kon ngota, ne noga

zha’a nguth ne neeka thib mbet mkenot zha, ne
tataka ngok kon zha myon. 22 Ne tataka re gazta
wets zha mtseya kon ngota, ne neeka thib zha

mkKkenot zhiinne kon ngota, ne bluz noga ngot
nguth. 23 Leettsa roban re men, ;cho gak tsaal
ngota, tak re gazta zha mkaa ngot?

24 Tsa mkab Jesus, ne nzhab Jesus:

—Leenanilo goo, ingwatsaa xgab goo! Tak nyent
goo xomod nak xkiiz Diox. (Chu net goo kwathoz
ney Diox ne tak tsow Diox reta kwaa? 2> Leettsa
roban re men, neeka mbyi ne neeka ngot tseyat
raa, sinke lee zha gak taxal re mandad chaan Diox
kuu nzo yibaa. 26 Wli lee re zha nguth roban, ¢chu
ter lab goo xkeets Diox kuu mkee Moisés leettsa
mni Diox 1o Moisés xid bel chaan ya bxiid? Leettsa

nzhab Diox lo Moisés: “Lee na nak Diox chaan
Abraham, Diox chaan Isaac ne Diox chaan Kob”.

[Ex. 3:6] 27 {Nagt Diox, Diox re zha nguth, lee Diox
nak Diox 1o re men kuunaban! jThitanax ngwatsaa
xgab goo!

Diiz kuu mas nataak
(Mt. 22:34-40)

28 Tsa mzin thib maestr kuu nloo xkiiz Diox, kuu
mbin lee Jesus kon re saduceo mbyodiz. Ne mwii
zha lee Jesus wen mkab lo re zha’a. Tsa mbig zha
ne mnaabdiz zha lo Jesus, ne nzhab zha:

—¢Cho diiz kuu mkee Moisés, nak diiz kuu mas
nataak kuu mnabee Diox tsow men?

29 Lee Jesus mkab ne nzhab:

—Lee diiz kuu mas nataak lo reta diiz kuu
mnabee Diox nak: “Kenza goo men Israel, lee

Diox kuu nabee lo’aa thibka nak. 30 Bke leettsoo’a
Diox kon dib ndroo leettsoo’a, kon dib yalnabana,

kon dib xgaba ne kon dib yalney chaana.” [Dt.
6:4-5] Diiz ree nak kuu mas nataak lo reta diiz.
31 Ne lee tedib diiz kuu kwathoz nataak nak: “Bke

leettsoo’a tabena, leeka taxal nke leettsoo’a lu”.
[Lv. 19:18] Yent raa tedib diiz kuu mas nataak
taxal rop diiz ree.

| 32 Tsa lee maestr kuu nloo xkiiz Diox nzhab lo
esus:

—iWwli luy, maestr! jThibka Diox nzo ne yent raa
tedib zha kuu mas nataak nake Diox! 33 Ne ke
leettsoo men Diox kon dib ndroo leettsoo men,
kon dib xgab men, kon dib yalnaban men, kon dib
yalney chaan men ne ke leettsoo men taben men

taxal nke leettsoo men leeka lee men. Mas nataak
koree nake reta maa kuu nzhuth zha, por re falt

zha ne re gon kuu nteyy zha lo bkoog.

34 Ne ne Jesus lee maestr mkab kon yalnzhaak,
tsa nzhab Jesus lo maestr:

—Mera nabee Diox leettsoo’a.

Tsa lee re zha kuu nzi tya mzeb naabdiz tedib
kwaa lo Jesus.

¢Cho xgann nak Crist Kuu Mtaal Diox Nabee?
(Mt. 22:41-46; Lc. 20:41-44)

35 Or ngeloo Jesus lo re men lee roo gwodoo
chaan re zha Israel, tsa nzhab Jesus:

—¢Chebee lee re maestr kuu nloo xkiiz Diox
mbez: “Lee Crist Kuu taal Diox Nabee, nak thib
zha raz chaan David”? 36 Ne leeka David mni por
Mbi Nayon chaan Diox ne nzhab:

Diox Kuu Nabee reta kwaa, nzhab lo Zha Kuu
Nabee lon:

“Tob lad ban chon,

asta tsig'n re zha kuu nayii ne’a xann nii’a; tsa
tobxub zhalo’a”. [Sal. 110:1]

37 Ne leeka David nzhab lo zha: “Zha Nabee lon”.
¢Xomod gak zha zha raz chaan David?

Ne kwathoz men kuu nzi nzhon xkiiz Jesus tya,
ne kon dib ndroo leettsoo zha nzhon zhay.

Jestis nzhab naa xomod nak re maestr kuu nloo
xkiiz Diox
(Mt. 23:1-36; Lc. 11:37-54; 20:45-47)
38 Or kuu ngeloo Jesus lo re men, ne nzhab Jesus:

—Kenap goo goo, tsa kedit re maestr kuu nloo
xkiiz Diox goo. Lee re zha’a nyow leettsoo zha tiy
zha kon lar wen, tsa ni re men “diox” lo zha lo

xbi. 39 Ne nkwaan zha re ta mas nataak tob zha
leen yuu ta nkaltaa’aa nteedaa xkiiz Diox, ne re ta

mas nataak nyetob zha leettsa nyoo ani, 49 ne nkib
zha liz re ngot byud, ne kwathoz tetse naab zha lo
Diox, par tak kaats zha re kuu ntsow zha. jPer mas
naroob yalti teriid Diox re zha’a!

Gon kuu mndaa ngot byud
(Lc.21:1-4)

41 Thib welt ndo Jesus lee roo gwodoo chaan re
zha Israel, gax ta ngo re zha gon leen alkansi. Tsa
mwii Jesus ngo re zha gon leen alkansi, ne tyen re
zha rik ngo naroob temi leen alkansi. 42 Ora mzin
thib ngot byud kuu kwathoz prob, ne mloo ngot
chopka temi kuu lut nataak leen alkansi. 43 Tsa
mrez Jesus re zha kuu ngeteed lo Jesus, ne nzhab
Jesuslo re zha:

—WIlipaana kuuninlo goo, mas nataak gon kuu
mloo ngot byud baa leen alkansi, nake kuu mloo
re zha rik. 44 Tak reta zha rik mloo zha temi kuu
mrozhoob lo zha, per lee ngot prob baa mndaa
ngo'% reta temi kuu nden ngot, par tii ngot kuu wu
ngot.

13

Jesus nzhab lee gwodoo lux
(Mt.24:1-2; Lc. 21:5-6)
1 Or mroo Jesus roo gwodoo lee thib zha kuu
ngeteed lo Jesus nzhab:
—iwiina, maestr! jAkanabiire ke chaan gwodoo
ree, ne kwathoz wen natexkwaa re yuu chaan
gwodoo!

2Per lee Jesus mkab ne nzhab:

—Kwathoz naro gwodoo ree. iPer nzhee neeka
thib ke yaant dits tedib ke, reta koree lux!

Pol gak re koree
(Mt.24:3-28; Lc. 21:7-24; 17:22-24)

3 Tsa ngwa re zha yek thib yii kuu le Olib, tya
nloo gwodoo, ne or ndob Jesus, tsa lee Pey, Santiag,
Juanne Ndres, mnaabdiz re zha zhaatalo Jesus, ne
nzhab re zha:

4—Nlaaz nee ne’a loo nee naa pol gak re koree.
¢Ne cho seny loo lo nee, leettsa gak re koree?

5Jesus mkab ne nzhab:

—List gwatsin goo tsa yent cho kedi goo.
6 Kwathoz tyen zha yaad ne ne zha: “Na nak Crist

Kuu Mtaal Diox Nabee”. Ne kedi zha kwathoz
men.

7’Per leettsa gon goo lee zhoo nzo nzhee ne
baa, tsebt goo, tak tata ndoblo gake, per nagt
kona kuu lux yezlyu. 8 Tsa lee thib nacién yo kon
tedib nacidn, ne thib yez kon tedib yez ne tyen
ta kwathoz ney gwin zho thoz, ne kwathoz ta la
win, tsya neeka net re men naa kwan tsow re men,
leettsa gak re koree, penta telo re men rid yalti.

9 Per list gwatsin goo, tak tataa zha goo lo re
zha kuu nataak lo re zha Israel, ne kee zhay yek
goo ta nkaltaa re men nteed xkiiz Diox. Ne noga
tataazhagoolorezha kuunabeenelore gobyern,
tak nyelaaz goo na. Per tenzhee tak taa goo kwent
chaan dalo re zha’a. 10 Leettsa ter lux yezlyu, reta
men ndoblo gon Diiz Chul chaan Diox dib naxta lo
yezlyu. 11 Leettsa kwez zha goo ne yataa zha goo
lore zha nak tsiin; yat leettsoo goo ne neeka tsowt
goo xgab naa kwan gab goo, tak lee Mbi Nayon
chaan Diox ne lo goo naa kwaan ndoblo goo gab
goo ora. 12 Tsya leeka wets zha kuu nyelaazt Diox
taa zha lo yalguth; ne tataka leeka xut zha taa
xgann zha; ne lee xgann zha gak bi lo xut, tsa kuth
zha xut zha. 13Reta men yii ne goo tak nyelaaz goo
na, per loka cho xek rid re koree, zha’a tsow gan
yalnaban kuu thitanax.

14 *Per leettsa wii goo, lee kuu kwathoz went
kwib ta ndoblote kwibe, taxal nzhab profet
Daniel. (Loka cho zha lab koree, ndoblo zha’a
yen zha’ay.) Tsa lee re zha kuu nzo yezlyu Judea
ndoblo zhonn net yii. 15 Ne lee re zha kuu ndob
yek yuu wiza, neeka ndoblot la zha ne ya zha leen
liz zha, par koo zha thib chaan zha; 16 nelee re zha
kuu ndo wan, neeka ndoblot zha bretab zha par
thop zha xab zha. 17 jPer kwathoz nabil rid re ngot
kuu nzozhiinn ne re ngot kuu nap mbetdoo wiza!
18 Bnaab goo lo Diox, tsa gagt koree tyemp kuu nla
yig. 19 Tak lee re wiza, gak thib wiz kuu mas rid
re men yalti, nake reta yalti kuu mriid re men lo
yezlyu ree, desde leettsa mdexkwaa Diox yezlyu,
ne yot raa tedib yalti kuu tata bluz. 20Ne os lee Zha
Nabee gatsow nadopt re wiza, neeka thib zha laat

lo yalti’a, per mtsow nadop zhay, tak nke leettsoo
zha re zha kuu mli zha.

21°Ne re wiza, os lee thib zha ne lo goo: “Wii
nzhee, lee Crist Kuu Mtaal Diox Nabee ndo nzhee”.
O “wii lee zha ndo baa”, yelaazt goo xkiiz zha.
22 Tak yaad re zha kuu kedi; re zha kuu wlit nak
profet chaan Diox, ne tsow zha re kuu thoz kuu
gagt tsow re men, ne loo zha seny thoz, ne os take,
asta re zha kuu mli Diox kedi zha. 23 List gwatsin
g00, tak reta kuu mni’a na lo goo.

Xomod bretab xgann mbyi, Kuu Mzin Ngok Men
(Mt. 24:29-35, 42-44; Lc. 21:25-36)
24°Ne re wiza, leettsa ngwalo’a mriid re men
yalti, tsa lee wiz ne mbee taat raa xni. 25 Ne lee re
mbel rethin lobee, ne lee re kuu nzo lobee zhiit.
26 Tsa wii re zha lee na Zha Kuu Mtaal Diox Ngok
Men, yaal'n leen xkow kon kwathoz yalney ne xni.
27 Tsa taal'n re mandad da thop re zha kuu mlin
dita lo yezlyu, desde thib lad lo yezlyu ne asta
tedib lad lo yezlyu.

28 Bteed goo lo ya ig, leettsa lee zhite nziib ne
nziib lay, tsa ne goo lee mbee beyi mzin gaxa.
29 Tataka leettsa ne goo lee re koree ngeyak,
ndoblo yen goo lee wiza ndetsin gaxa. Ne lee na,
Kuu Mzin Ngok Men, ndo’a roo pwert. 30 Wlin kuu
ninlo goo, reta koree gak leettsa terka gath re men
tyemp ree. 31 Lee yezlyu ne lee lo lobee telux per
lee xkiz'n ridte, retay ndoblo gak.

32°Per lee wiza ne ora yent cho ney; neeka re
mandad chaan Diox, neeka Xgann Diox, beeta
Xut'n Zha Nabee ney.

33’Ne list gwatsin goo kenap goo goo, tak net goo
poltsinwiza. 3¢ Koree nak taxal thib zha mroo nda
tedib yez. Ne leettsa mroo zha liz zha mlaa zha re
mos zha, tsa kenap re mos liz zha. Ne mndaa zha
tsiin tsow re mos, ne mtaan zhare mos, ne mto zha
thib mos kuu kenap roo yuu. 35 Kona list gwatsin
goo, tak net goo naa pol yaad zha kuu nabee yuu.
Cha yaad zha yaal, o ngulal yaal, o yaad zha or
kwez ngite, o yaad zha or ndeyeni’a yezlyu. 36 Tak
cha tsin zha ne yegaa goo lo zha lee goo naxat.
37Koree nak kuu nin lo goo ne noga ni nay lo reta
men: List gwatsin goo.

14

Mkwaan zha naa xomod kuth zha Jestis
(Mt. 26:1-5; Lc. 22:1-2; Jn.11 :45-53)

1 Nzhak falt techop wiz par gak ani kuu le
Paskw, leettsa ntelaaz re zha Israel, naa xomod
mloo Diox re tey zha, zha ndala Egipto, lo ani kuu
nzhow zha pan kuu nyoot lebadur. Tsa lee re
ngwleyy kuu nabee lo re ngwleyy kon re maestr
kuu nloo xkiiz Diox, zheta mkwaan zha mod ten
zha Jesus, tsa kuth zha Jesus. 2 Per nzhab zha:

—Tsowt leey leen ani, tsa net re mene ne yiit re
men.

Thib ngot mloo perfum kuu chul ndetsi kwerp
Jestus
(Mt.26:6-13; Jn.12 :1-8)

3 Leettsa ndo Jesus Betania, liz Simun kuu
mzhaak yiz kuu nteyaaz kwerp, ne or ndob Jesus
roo mes. Tsa mzin thib ngot kuu myaadno thib
bot kuu natexkwaa kon ke kuu le alabastr, kuu
tseta nzo perfum kuu chul ndetsi, perfum kuu

ngoo zha thib ya kuu le nardo, ne kwathoz naap
perfuma, ne mle ngot bot tsa mzhaal bot, ne mloo
ngot perfum kwerp Jesus. 4 Per lee chop tson re
zha kuu nzi tya mnayii lo ngot, ne nzhab zha lo
altaa zha:

—¢Chebee tabaata mlux perfum ree? 5 Lee per-
fum ree masraa nataak nake kuu tsow men gan
thib liin, ngok gadoy tsa gataa’aa temi lo re zha
prob.

Tsa mndelo re zha mnayii zha lo ngota. 5 Per lee
Jesus nzhab lo re zha’a:

—Blaa goo ngot; ;chebee nayii goo lo ngot? Lee
kuu mtsow ngot lon nak thib kuu kwathoz wen.
7 Lee re prob thibka nzi lo goo, ne tak tsow goo
wen lo prob leettsa nlaaz goo, per lee na ndot'n lo
goo thitanax. 8 Lee ngot ree mtsow loka kuu takta
tsow ngot, ner mloo ngot perfum na, leettsa terka
gaats’'n. 9 Wlipaa na nin, dita lo yezlyu ta taa zha
kwent Diiz Chul chaan da, teteth zha kuu mtsow
ngot ree, tsa telaaz zha ngot.

Judas mndaa Jesus lo re zha tsa kuth zha Jesus
(Mt.26:14-16; Lc. 22:3-6)

10 Tsa lee Judas Iscariote kuu nak thib zha lo
re tsiibchop zha kuu ngeteed lo Jesus, ngwanii lo
re ngwleyy kuu nabee lo re ngwleyy, tsa myaan
Judas diiz taa Judas Jesuslo re ngwleyy. 11 Or mbin
re zha kona, kwathoz wen ne naley ngoo leettsoo
re zha. Ne nzhab re zha lo Judas:

—Nal kix nee kaa’a.

Tsa lee Judas mkwaan mod par taa Jesus lo re
zha.

Rtsee chaan Zha Nabee
(Mt.26:17-29; Lc.22:7-23; Jn.13 :21-30; 1Co.11

:23-26)

12 Ner wiz kuu ndelo ani, leettsa nzhow zha pan
kuu nyootlebadur, ne nzhow zha mbak zhiil yeen,
tsa ntelaaz zha naa xomod mloo Diox re tey zha,
zha ndala Egipto. Tsa lee re zha kuu ngeteed lo
Jesus mnaabdiz lo Jesus ne nzhab:

—¢Pa nlaaza yatexkwaa nee kuu dow rtsee’aa
nal ani Paskw?

13Tsa mtaal Jesus chop zha kuu ngeteed lo Jesus,
ne nzhab Jesus lo rop zha:

—Gwa goo yez, ne tya tsaal goo thib mbyi kuu
ne thib ree nit, bteke goo dits zha, 14 ne loka pa
tab zha, gab goo lo zha kuu nak chaan yuu: “Lee
maestr ne, nlaz’n wun kon re zha kuu ngeteed lon
rtsee chaan Paskw. ¢Pa ndob yuu kuu ta wu rtsee
nee?” 15Tsaloo zha thib yuunarolo goo, kuundob
asta yek yuu ta nzo reta kwaa, tya texkwaa goo
kuu dow rtsee’aa.

16 Ne mroo rop zha kuu ngeteed lo Jesus nda zha
yez, ne mzal zha zha kuu nzhab Jesus lo rop zha,
ne mdexkwaa rop zha rtsee kuu le Paskw.

17 Ne or mkow yezlyu, tsa mzin Jesus kon re
tsiibchop zha kuu ngeteedlo Jesus. 18 Leettsandob
re zha roo mes ngeyow rtsee re zha, tsa nzhab
Jesuslore zha:

—WIlipaa na nin lo re goo, thib goo kuu ngeyow
kon na taan lo re men.

19 Tsa nabil ngoo leettsoo re zha, ne mndelo re
zha thibga thibga zha mnaabdiz lo Jesus, ne nzhab
zha:

—¢Chunay?

20 Tsa lee Jesus mkab ne nzhab:

—Thib zha lo re thib tsiibchop gooy, lee zha
ntenit pan leen thibka yann kon na. 21 Wlipaa
lee Zha Kuu Mtaal Diox Ngok Men, ndoblo rid zha
taxal nke lo xkiiz Diox. Per thitanax went rid zha
kuu tan lo re men, mas wen gagalt mbyi’a.

22 Ne or kuu ndob re zha ngeyow rtsee zha,
tsa lee Jesus mzhen pan ne mndaa Jesus texkix lo
Diox, ne mtsow rol Jesus pan ne mndaa Jesus pan
lo re zha kuu ngeteed lo Jesus, ne nzhab Jesus:

—Dow goo, koree nak beel da.

23Noga mzhen Jesus bas ne ngwalo mndaa Jesus
texkix lo Diox, ne mndaa Jesus bas lo re zha kuu
ngeteed lo Jesus, tsa ngwiire zha kuunzo leen bas.
24Tsa nzhab Jesus:

—Koree nak ren da, leey texkwaa trat kub
chaan Diox, neleey xon kwent chaan naroob men.
25Wlipaa naninlo goo, nalsi gut raa na xit ub, asta
wiz kuu gun kuu kub ta nabee Diox.

Pey nzhab nlebeet Pey Jesus
(Mt. 26:30-35; Lc. 22:31-34; Jn.13 :36-38)
26 Bluz or ngwalo mbil re zha, tsa ndya zha net
yii ta ndab ya olib. 27 Tsa nzhab Jesuslo re zha:
—Retagoolaa goonanalyaalree, takleelo xkiiz
Diox nzhab: “Kuth’'n zha kuu nkenap re mbak
zhiil, ne lee re maa raats”. [Zac. 13:7] 28 Per bluz
leettsa roban na, tsa tener’'n lo re goo ne ya re’aa
yezlyu Galilea.
29 Tsa nzhab Pey lo Jesus:
—iPer tegal reta zha laa’a, per lee na lat'n lu!
30Jesus nzhab lo Pey:

—WIlipaa na nin lo’a, leeka nal yaal ree, neeka
ter kwez ngite chop welt, lee lu gab tson welt

nlebeeta na.
31Per lee Pey masraa nex mkab ne nzhab:

—Tegal gath’'n kon lu, per gabtn: “Leen nle-

beet'n lu”.
Ne reta zha tataga nzhab zha.

Jesus mndediz lo Diox leen alo Getsemant
(Mt. 26:36-46; Lc. 22:39-46)

32 Tsa mzin re zha leen thib alo kuu le Getse-
mani, tsa nzhab Jesus lo re zha kuu ngeteed lo

Jesus:

—Tob goo nzhee, lee na nda tediz lo Diox.

33Ne mndeno Jesus Pey, Santiag ne Juan ne mn-
delo mndebi ne nalatt ngoo leettsoo Jesus. 34 Tsa
nzhab Jesus:

—Kwathoz nalatt nzo leettsoon, tak mera

gath’'n, nzheeta yaan goo, kenap goo goo ne gatta
g00.

35Tsa nda Jesus tut kwat ne mtobxub Jesus asta
mdiinn yeklo Jesus lo yu. Ne mnaab Jesus lo Diox,
tsa ridt Jesus yalti kuu ndoblo Jesus rid Jesus. 36 Ne
nzhab Jesus:

—iPa! Reta kuu tak tsowa. Btelaan lo yalti kuu
riid’'n, per nlazt'n gake taxal nlaz’'n, sinke taxal
nlaaza tata gake.

37 Leettsa mre Jesus ta nzi re zha, lee re zha
naxat, tsa nzhab Jesus lo Pey:

—Simun, ¢chu naxata? ¢Chu mxegta lo mkaal
neeka thib or? 38 Nzheeta yaan goo ne gatta goo,
bnaab goo lo Diox, tsa kedit Maxuuy goo. Wlipaa
na nin, nlaaz zha tsow zha kuu nlaaz Diox, per lee
kwerp zha xegt tsowe.



Marcos 14:39 Ixiv Marcos 14:48

39 Tsa ngwa Jesus tedib welt ne mndediz Jesus
lo Diox, ne nzhab Jesus leeka re diiz kuu nzhab
Jesus ner. 40 Leettsa mretab Jesus lo re zha kuu
ngeteed lo Jesus ne lee re zha naxata tedib welt,
tak ngwatin zha mkaal. Ne neeka net zha naa
kwan kab zha lo Jesus. 41 Ora ngwa Jesus myon
welt, ne mre Jesus nzhab lo re zha:

—iNalsi, bneyy goo ne bdat goo! Wii goo, mzina
or kuu lee na Zha Kuu Mtaal Diox Ngok Men, taa
zha na lo re zha kuu ndab falt. 42 Gwache goo tsa
ndaa goo, tak ndyaada zha kuu taan lo re men.

Mzhen re men Jesus
(Mt.26:47-56; Lc. 22:47-53; Jn.18 :2-11)

43 Ne lee Jesus bee ngenika, lee Judas kuu nak
thib zha lo re tsiibchop zha kuu mteed lo Jesus
mzin. Ne kwathoz men ndeke dits Judas kon
espad ne kon ya, lee re zha’a ndyaad kwent chaan
re ngwleyy kuu nabee lo re ngwleyy, kwent chaan

re maestr kuu nloo xkiiz Diox ne kwent chaan re
zha gol. 44 Ne mndaa’a Judas thib seny lo re zha’a:

Or nzhab Judas:

—Loka cho zha kuu wun thib chut kwat, zha’a
ten goo ne teno goo.

45 Ne or mzin Judas, ne mbig Judas lo Jesus ne
nzhab Judas:

—iMaestr! jMaestr!

Ne mdow Judas chut kwat Jesus. 46 Tsa mzhen
re zha Jesus ne ndano zha Jesus.

47 Per lee thib zha kuu ndo lo Jesus mloo espad
ne mga nza mos ngwleyy kuu nabee lo reta ngw-
leyy. 48 Tsa nzhab Jesus lo re men:

—¢Chebee ndyaad goo kon espad ne kon ya, ten
goo na taxal thib wann? 49 Reta wiz mndon lo goo,
ne mloon lo re men lee roo gwodoo, ne neeka thib
welt mzhent goo na. Per koree ngeyak, tsa gak kuu

nzhab lo xkeets Diox. .
50 Tsa lee re zha kuu mteed lo Jesus mlaa zha

Jesus ne mzhonn zha. 51 Per lee thib nde kuu
ndeke dits Jesus, nok thib le lar, tsa mzhen re men
nde’a. 52 Per lee nde’a mlaa nde xab nde ne cheey
nde mzhonn nde.

Mndeno zha Jesus lo ngwleyy kuu nabee lo reta
ngwleyy

(Mt.26:57-68; Lc.22:54-55, 63-71; Jn.18 :12-14,
19-24)

53 Tsa mndeno zha Jesus lo ngwleyy kuu nabee
loretangwleyy, ne mkaltaa re ngwleyy kuu nabee
lo re ngwleyy, re zha gol ne re maestr kuu nloo
xkiiz Diox. >4 Per lee Pey tith tith mndeke dits re
zha, asta mzin Pey lee liz ngwleyy kuu nabee lo
reta ngwleyy, ne myaan Pey mbiz Pey kon re polisi
kuu ngebiz lo ki.

>5Ne lee re ngwleyy kuu nabee lo re ngwleyy ne
re zha kuu nataak yuulow, mkwaan zha mod, naa
xomod keki zha Jesus, tsa kuth zha Jesus, per mzalt
mod lore zha. 36 Kwathoz zha nkedi, per zhaa kuu

mbez thib zha ne zhaa kuu mbez tedib zha. 57 Tsa
lee chop tson zha ngwateli ne mkedi zha ne mkeki

zha Jesus nzhab zha:

58—Nee mbin lee’a nzhab: “Naluux gwodoo ree
kuu mdexkwaa kon yaa men, ne tsonka wiz tan
tedibe, kuu texkwaat kon yaa men”.

59 Per tegal tata mbez re zha, per nzaalt kuu
mbez re zha.

60 Tsa lee ngwleyy kuu nabee lo reta ngwleyy
mndeli xid re zha, ne mnaabdiz lo Jesus, ne nzhab:
—¢Chebee neeka thib kuu nkabta? ;Kwan re kuu

nkeki zha lu? ]
61 Per lee Jesus mkabt neeka thib kwaa, tsa lee

ngwleyy kuu nabee lo reta ngwleyy mre mnaab-
diz lo Jesus, ne nzhab:

—¢Chu lu nak Crist kuu Mtaal Diox nabee? ;Chu
lu nak Xgann Diox?

62Lee Jesus mkab ne nzhab:

—Nay. Ne wii goo lee na Zha Kuu Mtaal Diox
Ngok Men, tob lad ban lo Diox kuu nzhak ntsow
reta kwaa. Ne wii goo lee na yal tedib welt xidth

xkow lobee.
63 Tsa lee ngwleyy kuu nabee lo reta ngwleyy

mchat xab ne nzhab: _
—iNdechet raa lee tedib testig! 64 iMbina goo ne

zha, yewal zha kon Diox! ¢Xa ntsow goo xgab

koree?
Reta men nzhab:
—iNdoblo gath zha!

65 Tsa lee chop tson zha mndelo mtsuk lo Jesus,
ne mtow zha lo Jesus, ne mdin re zha Jesus ne
nzhab zha lo Jesus:

—iNe, naa cho mkeey yeka!

Ne lee re polisi mgaat yaa lo Jesus.

Pey nzhab nlebeet Pey Jesus
(Mt. 26:69-75; Lc. 22:55-62; Jn.18 :15-18, 25-29)
66 Nelee Pey ndob leelizngwleyy. Ora mzin thib
ngot kuu nke tsiin lo ngwleyy kuu nabee lo reta
ngwleyy. 67 Ne or mwii ngot lee Pey ngebiz lo ki,
yichey mwii ngot lo Pey ne nzhab ngot:
—No’a ndiy kon Jesus, zha yez Nazaret.

68 Per lee Pey nzhab:
—Nlebeet'n Jesus, neeka net'n naa kwan ngeni’a

lon.
Ne or mroo Pey lee lee ngite mrez thib roo. 6°Ne

tedib welt mwii ngot lo Pey, ne nzhab ngot lo re
zha kuu nzi tya:

—Zharee nak thib zha kuu ndiy kon re zha baa.

70 Per lee Pey mkab tedib welt ne nzhab:

—Nlebeet'n mbyi baa.

Ne bluz lee re zha kuu nzi tya nzhab lo Pey:

—WIlipaano’anakthibre zhakuunzoxidre zha
baa, tak lu nak zha yezlyu Galilea.

71 Tsa mndelo Pey mde Pey, ne mteth Pey Diox,
ne nzhab Pey:

—iWlipaa naa nlebeet'n mbyi kuu nteth goo lon!

72 Ne oraaka lee ngite mrez tedib welt, tsa lee
Pey mtelaaz kuu nzhab Jesus lo Pey ner: “Terka
kwez ngite chop welt ne lee lu gab tson welt nle-
beetana”. Ne or mtelaaz Pey kona, oraaka mndelo
Pey mbinn Pey.

15

Mndeno zha Jesus lo Pilat
(Mt.27:1-2,11-14; Lc. 23:1-5; Jn.18 :28-38)

1 Kwathoz til mkaltaa re ngwleyy kuu nabee lo
re ngwleyy, re zha gol, re maestr kuu nloo xkiiz
Diox, ne reta zha kuu nabee lo re zha Israel. Ne
ngwalo myaan re zha diiz, tsa mliib zha Jesus ne
mndaa zha Jesus lo Pilat. 2 Lee Pilat mnaabdiz lo
Jesus ne nzhab:

—¢Chu lu nak rey chaan re zha Israel?

Lee Jesus mkab nzhab:

—Lu ney.

3 Ne lee re ngwleyy kuu nabee lo re ngwleyy
mkeki zha Jesus. 4 Tsa lee Pilat mnaabdiz tedib
welt lo Jesus ne nzhab Pilat:

—¢Chebee neeka thib kuu nkabta? jwii naa plal

kuu nkeki zha lu! _ y
5 Per lee Jesus mkabt neeka thib lan diiz. Tsa

lee Pilat kwathoz mzegey leettsoo ne net Pilat naa
kwan tsow Pilat xgab.

Pilat mnabee mbeth zha Jesus
(Mt.27:15-31; Lc. 23:13-25; Jn.18 :38-19:16)

6 Ne reta liin lo ani’a lee Pilat ntelaa thib zha
kuu nzo tsib, loka cho zha kuu naab re men yez.
7Ne lee thib mbyi kuu le Barrabas, nzo tsib thibka
kon thiban zha kuu mbeth men, leettsa mbyo re
zha kon re zha gobyern Roma. 8 Tsa mzin re men,
ne mndelo zha mnaab zha lo Pilat, tsa telaa Pilat

thib zha taxalka ntsow Pilat reta liin.  Ne lee Pilat
mkab ne nzhab: ]
—¢Chu nlaaz goo telaan Jesus, kuu nak rey

chaan re zha Israel? )
10 Tata nzhab Pilat, tak ne’a Pilat lee re ngw-

leyy kuu nabee lo re ngwleyy, nyowt leettsoo zha
ndeke tyen men dits Jesus, kona mndaa re zha
Jesus lo Pilat. 11 Per lee re ngwleyy kuu nabee
lo re ngwleyy mtekiil re men, tsa gab re men lo

Pilat telaa Pilat Barrabds. 12Tsa lee Pilat mnaabdiz
tedib welt:
—¢Kwaan nlaaz goo tsow’n, kon zha kuu mbez

goo nak rey chaan re zha Israel?
13Ne lee re men mrez dib gan ne nzhab:
—iBkee zha lo kruz!

14 Per lee Pilat nzhab:
—¢Kwaan kuu went mtsow zha ree?

Per lee re men mre mrez dib gan ne nzhab:

—iBkee zha lo kruz!

15Per lee Pilat nlaaz yaan wen kon re men, kona
mtelaa Pilat Barrabas, ne bluz mnabee Pilat mdin
re zha Jesus, tsaraa mndaa Pilat Jesus, tsa kee re
soldad Jesus lo kruz.

16 Tsa lee re soldad mndeno Jesus par lee liz
Pilat, ne mrez zha reta soldad. 17 Ne mtegok zha
Jesus thib lar kuu nanexa na, ne mtob zha thib
koron kuu natexkwaa kon yits yek Jesus. 18 Ne
oraaka mndelo re zha mrez zha dib gan zha, ne
nzhab zha:

—iKwathoz kuubil rey chaan re zha Israel!

19 Mkee re zhay yek Jesus kon thib le ya, mtsuk
zhalo Jesus ne mtobxub re zhalo Jesus taxallo rey.
20 Ne or kuu ngwalo mzhizno zha Jesus, tsa mloo
zha lar kuu nanexa na yen Jesus, ne mtegok zha
Jesus xabka Jesus, ne mloo re zha Jesus tsa kee zha
Jesus lo kruz.

Mkee zha Jests lo kruz
(Mt.27:32-44; Lc. 23:26-43; Jn.19 :17-27)
21Ne lee thib mbyi zha yez Cirene kuu le Simun,
kuu nak xut Alejandr ne xut Rufo ndyaad ngwa
wan. Ne or nderid zha tya, tsa mnabee re soldad
lo zha gwe zha kruz Jesus.

22Ne mndenore zha Jesus thib ta le Golgota. (Diiz
ree nak: “Tsidth yek men”.) 23 Ne mndaa zha xit
ub kon thib remed kuu nala kuu le mirra gagu
Jesus, per lee Jesus ngwiite. 24 Tsa mkee re soldad
Jesus lo kruz. Ne mndelo re zha mloo zha swert,
tsa naa cho zha tsow gan xab Jesus, ne kwan kuu
diinn kadta thib zha.



Marcos 15:25 Ixx Marcos 15:34

25 Ne til teeka las nueve mkee zha Jesus lo kruz.
26 Ne lee letr kuu mkee zha yek kruz nzhab, naa
chebee mbeth zha Jesus, ne lee letr nzhab “REY

CHAAN RE ZHA ISRAEL”. 27 Ne thibka mkee zha
Jesus lo kruz kon chop wann, thib zha mkee zha

lad ban lee tedib zha mkee zha lad beg lo Jesus.
28 Tata ngok tsa mrolo xkiiz Diox kuu nzhab:
“Thibka ngok kwent zha kon re wann”.

29 Ne lee re zha kuu ndriid tya ntsalzhoo zha
Jesus kon ndota diiz, ne nkwin zha yek zhalo Jesus,
ne mbez zha:

—iLu kuu nlaaz luux gwodoo, ne tsonka wiz taa
luy tedib welt, 30 os lee’a kwathoz kuubi’a laata
gatha, leeka lu bla’a lo kruz!

31Ne noga re ngwleyy kuu nabee lo re ngwleyy
ne re maestr chaan ley, mzhizno zha Jesus ne
nzhab zha lo altaa zha:

—Mlaat zha gagath tedib net zha, per lee zha
gagtla zha leeka lee zha lo kruz.

32Noga nzhab re ngwleyy:

—Lu ne: Lu nak Crist Kuu Mtaal Diox nabee lo
re zha Israel. Blalo kruz nal, tsa ne nee lee lu nap
yalnabee, ne tsa yelaaz nee lu.

Ne asta rop wann kuu nke lo kruz ntsalzhoo
Jesus kon ndota diiz.

Yalguth chaan Jestis
(Mt. 27:45-56; Lc. 23:44-49; Jn.19 :28-30)
33Ne teeka ndrol wiz dita yezlyu mla yaal, ne lee
kona mxek tson or. 34Oralee Jesus mrez dib ganne
nzhab:
—Eloi, Eloi, ¢lama sabactani? (Diiz ree nak:
“Diox da, Diox da, ¢chebee mlaa’a na?”)

35 Ne lee chop tson zha kuu nzi tya mbin kuu
nzhab Jesus, tsa nzhab zha:
—Bin goo, lee zha ngebez profet Li zha ndala.

36 Oraaka le thib zha mrezhonn mzhen thib le
lar, ne mtenit zhay kon xit ub kuu ni, ne mtob zhay

yek thib nith ne mndaa zhay ngwii Jesus.

Tsa nzhab tedib zha:
—Laa, naa chu tyaad Lila zha lo kruz.

37 Per lee Jesus mrez dib gan ne nguth. 38 Tsa
lee lar kuu now Ta Kwathoz Nayon leen gwodoo
mrat asta yek ne asta xann. 39 Ne lee soldad kuu
nabee lo thib gayoo soldad ndo lo Jesus, ne mbin
zha dib gan Jesus mrez Jesus ne mwii zha naa xa
nguth Jesus. Tsa nzhab zha:

—Wlipaa lee mbyi ree nak Xgann Diox.

40 Noga chop tson ngot nzi tith ngewii, xid re
ngota ndo Mari Magdalen ne Mari xnaa Santiag
kuu masyeenlo Che ne lo Salomé. 41 Re ngota mn-
deke dits Jesus, ne mtsow zha ayud Jesus leettsa
mndiy Jesus yezlyu Galilea. Ne tyen ngot kuu
ngwa kon Jesus yezlyu Jerusalén nzi tya.

Mkaats zha Jestis
(Mt.27:57-61; Lc. 23:50-56; Jn.19 :38-42)
42Lee wiza nak wiz byern kuu ndexkwaa re zha

kuu nzhow zha wiz sabd kuu ndroxkwan zha. Ne
mzi’a yezlyu wiza, 43 tsa lee Che kuu nak zha yez

Arimatea, kuu nak thib zha kuu kwathoz nataak
lo re zha Israel, ne lee zha ngebet wiz kuu nabee
Diox. Tsa thib mloo zha yek zha ne ngwa zha lo
Pilat. Ne mnaab zha kwerp Jesus. 44 Tsa lee Pilat
kwathoz mzegey leettsoo, tak lijer nguth Jesus ne
mrez Pilat soldad kuu nabee lo thib gayoo soldad,
tsa mnaabdiz Pilat ne nzhab Pilat:

—¢Chungutha Jesus?

45 Lee soldad kuu nabee lo thib gayoo soldad
nzhab:

—Ngutha zha.

Tsa mndaa Pilat diiz mbe Che kwerp Jesus.
46 Tsa mzhii Che thib lar wen, ne mchal Che lar
kwerp Jesus, ne mloo Che kwerp Jesus leen thib
baa kuu natexkwaa cho ke, ne mtow Che thib ke
naro roo baa. 47 Ne lee Mari Magdalen ne Mari
xnaa Che mwii zha ta mloo zha Jesus.

16

Jesus mroban
(Mt.28:1-10; Lc. 24:1-12; Jn.20 :1-10)

1 Leettsa mriid wiz sabd, lee Mari Magdalen ne
Mari xnaa Santiag ne Salomé, mzhii perfum kuu
chul ndetsi, tsa ko zhay kwerp Jesus. 2 Ne til wiz
domin, ngwa re ngot roo baa ta ngoo Jesus, ne
penta mlen wiz ora. 3Tsa nzhab ngotlo altaa ngot:

—¢Cho kib ke kuu now roo baa or tsinaa?

4Per or mzin yon ngot, tsa mwii ngot lee ke naro
kuu now roo baa mbyiiba. >Ne or mndaab re ngot
leen baa, mwii re ngot lee thib nde ndob lad ban,
nok thib lar kuu naguz ne nol kuu ndedoob asta
dits nii nde, tsa kwathoz mzeb re ngot. 6 Per lee
nde nzhab:

—Tsebt goo. Goo ngekwaan Jesus zha Nazaret,
zha kuu mkee zha lo kruz. jMrobana zha! jYent zha
nzhee! Wii goo ta mloo zha zha. 7 Tyee goo lo re
zha kuu mteed lo Jesus ne lo Pey. Ne gab goo lo re
zha: “Lee Jesus tener lo goo ya yezlyu Galilea, tya
wii goo Jesus taxal ne Jesus lo goo”.

8 Tsa lee re ngota mroo roo baa, ne mzhiit re
ngot tak kwathoz mzeb re ngot. Ne yent cho lo
nzhab re ngote, tak nzeb re ngot.

Jesus ngwani lo Mari Magdalen
(Jn.20:11-18)
9Bluz or ngwalo mroban Jesds domin til, ner lo
Mari Magdalen mloo Jesus, ngot kuu mloo Jesus
gaz mbi fyer leettsoo. 10 Ne lee ngota ngwalo diiz
lo re zha kuu mteed lo Jesus, ne nzhonn re zha ne

nabil nzo leettsoo re zha. 11 Or mbin re zha lee
Jesus naban, ne lee ngota mwii’a Jesus, ngwalaazt

re zhay.

Jesus ngwani lo chop zha kuu mteed lo Jesus
(Lc.24:13-35)

12 Ngwalo mriid kona, tsa ngwani Jesus tedib
mod lo chop zha kuu ndo net nda wan. 13 Tsa lee
rop zha mretab; ne ngwalo zha diize lo re altaa
zha, per neeka xKkiiz rop zha’a ngwalaazt re zha.

Re zha kuu mteed lo Jesuis myaan taa kwent xKiiz

10)
(Mt.28:16-20; Lc. 24:36-49; Jn.20 :19-23)

14 Mas bluz lee Jesus ngwani lo re tsiibthib zha
kuu mteed lo Jesus. Or lee re zha ndob roo mes,
tsa mkox re zha lo Jesus tak kwathoz nad leettsoo
re zha, tak ngwalaazt re zha xkiiz re zha kuu mwii
lee Jesus mroban. 15 Tsa lee Jesus nzhab lo re zha:

—Gwataa goo kwent xkiiz Diox lo re men dib
naxta lo yezlyu. 16 Ne loka cho zha kuu yelaaz
na ne gakleyy zha, tetsow zha gan yalnaban kuu
thitanax; per lee zha kuu yelaazt na, Diox teriid
zha yalti kuu thitanax gabil. 17 Ne koree tsow re
zha kuu nyelaaz na ne xkiz’n: Kon len koo zha

D

mbi fyer; ne tediz zha tedib net diiz kub. 18 Ne os
lee zha ten zha mbeel kon yaa zha; ne os wu zha
kwaanyentkwan tak zha, nexoob zha yaa zha yek
re mbyiz, ne lee re mbyiz gwe.

Jesus ngwazhoob yibaa
(Lc.24:50-53)

19 Ne ngwalo mni Jesus lo re zha kuu mteed lo
Jesus, tsa lee Jesus Zha Nabee lo’aa ngwazhoob
yibaa, ne mndob Jesus lad ban lo Diox. 20 Ne lee
re zha kuu mteed lo Jesus mroo, ne mndaa kwent
Diiz Chul chaan Jesus reta ta, diiz kuu ndyaadno
yalnaban kuu thitanax. Ne lee Zha Nabee ntsow
ayud re zha, ne nloo Zha Nabee lee xkiiz Diox nak
kuu wli, ne ntsow re zha re kuu thoz kuu gagt tsow
remen, tsaneremenleere kuunire zhanak xkiiz
Diox. jTbaa nak diiz chul chaan Jesus!

